
تعارف

جو کوئی بھی بڑے گروہ کی قیادت کر چکا ہے — خواہ وہ کلیسیا ہو یا کسی اور قسم کی تنظیم ، وہ اچھی طرح  جانتا ہے کہ اس گروہ کے لیے ایک جامع اور ہمہ گیر مقصد مقرر کرنا اور کچھ بنیادی اصول وضع کرنا نہایت ضروری ہے۔ لیکن وقت گزرنے کے ساتھ ساتھ اکثر یہ بھی لازم ہو جاتا ہے کہ مخصوص مواقع اور چیلنجز کو براہِ راست حل کیا جائے۔
عہدِ نامہِ قدیم کی دنیا میں بڑے بادشاہوں کا مقصد اپنی سلطنت کو مضبوط کرنا اور پھیلانا ہوتا تھا، اور وہ بین الاقوامی معاہدوں کے ذریعے بنیادی اصول قائم کرتے تھے۔ لیکن ان بادشاہوں نے اپنی سلطنت کو درپیش مخصوص مواقع اور چیلنجز کو بھی مختلف شاہی فرمانوں اور اعلانات کے ذریعے حل کیا، جن میں سے کچھ آج بھی عجائب گھروں میں محفوظ ہیں۔
اسرائیل کے قدیم لوگوں کے لیے یہ کوئی حیرت کی بات نہ تھی کہ اسرائیل کا خدا، جو ساری کائنات کا بادشاہ ہے، اسی طرح کام  کرتا ہے۔ اُس کا مقصد زمین پر اپنی بادشاہی کو مضبوط اور وسیع کرنا تھا، اور اُس نے اپنی بادشاہی کے بنیادی اصول عہدوں کے ذریعے قائم کیے۔ لیکن خدا نے اپنی بادشاہی کو درپیش مخصوص مواقع اور چیلنجز کو بھی مختلف شاہی فرمانوں کے ذریعے حل کیا، جن میں سے کچھ آج ہمارے پاس عہدِ نامہِ قدیم کی شریعت میں موجود ہیں۔
یہ ہماری سلسلہ وار تعلیم "بادشاہی، عہد اور عہدِ نامہِ قدیم کی شریعت" کا چوتھا سبق ہے۔ اس سبق میں ہم خاص طور پر "عہدِ نامہِ قدیم کی شریعت" پر توجہ دیں گے۔ "شریعت" کا لفظ قدیم یونانی اور لاطینی زبانوں کا لفظ ہے، جس کا مطلب ہے "معیار" یا "پیمانہ"۔ اور اس سبق میں ہم دیکھیں گے کہ کس طرح کلام کو خدا نے اپنے لوگوں کے لیے ہر زمانے میں ایک مستند معیار کے طور پر لکھوایا۔
عہدِ نامہِ قدیم کے تمام مصنفین اس بات پر ایمان رکھتے تھے کہ خدا اپنی بادشاہی کو آسمان سے زمین کے کناروں تک پھیلا رہا ہے۔ وہ یہ بھی مانتے تھے کہ خدا اپنی بادشاہی کو اُن بنیادی اصولوں کے ذریعے چلاتا ہے جو اُس نے بڑے بڑے عہدوں میں قائم کیے۔ خدا نے آدم، نوح،ابرہام ، موسیٰ، داؤد کے زمانے میں اور پھر اُس نئے عہد میں جن کی انبیاء نے آئندہ آنے کی پیش گوئی کی تھی، عہد قائم کیے۔ جہاں تک ہمیں معلوم ہے، آدم، نوح اور ابرہام کے عہدوں کے وقت کوئی کلام تحریر نہیں ہوا تھا۔ لیکن جب اسرائیل موسیٰ اور داؤد کے زمانے میں ایک سلطنت بن گیا، تو خدا نے اپنے عہدوں کی پالیسیوں کو اپنے لوگوں کی زندگیوں پر عہدِ نامہِ قدیم کے کلام کے ذریعے نافذ کیا۔ یہ کلام پہلے قدیم اسرائیل کے لیے لکھا گیا تھا، لیکن ساتھ ہی یہ اس لیے بھی لکھا گیا تھا کہ وہ ایمان اور زندگی کا معیار یا شریعت خدا کے لوگوں کے لیے ہر دور میں ہو۔
اس سبق میں ہم عہدِ نامہِ قدیم کی شریعت پر غور کریں گے، اور  تین بڑے طریقوں کو دیکھیں گے جنہیں خدا کے لوگوں نے ہمیشہ اپنے لیے خدا کے قدیم شاہی کلام کو زندگی میں لاگو کرنے کے لیے استعمال کیا۔ سب سے پہلے، ہم عہدِ نامہِ قدیم کو ایک آئینے کے طور پر دیکھیں گے جو مختلف موضوعات اور پہلوؤں کو منعکس کرتا ہے۔ دوسرے، ہم عہدِ نامہِ قدیم کو ایک دریچے کے طور پر دیکھیں گے جو تاریخ پر روشنی ڈالتا ہے۔ اور تیسرے، ہم عہدِ نامہِ قدیم کو ایک تصویر کے طور پر دیکھیں گے — یعنی ادبی خاکوں اور تصویری مناظر کی ایک لڑی کے طور پر جو خدا کے لوگوں کے لیے مخصوص زاویوں کو نمایاں کرتی ہے۔ یہ تینوں طریقے کبھی ایک دوسرے سے الگ نہیں ہوتے؛ بلکہ یہ ایک دوسرے پر گہرا انحصارکرتے ہیں۔ لیکن ہمارے مقصد کے لیے ہم انہیں الگ الگ دیکھیں گے، اور اس بات سے آغاز کریں گے کہ عہدِ نامہِ قدیم کی شریعت کس طرح سے  ایک آئینے کی مانند ہے۔




شریعت بطور آئینہ

کیا آپ نے کبھی غور کیا ہے کہ جب آپ دوستوں کے ساتھ  مل کر کوئی کتاب پڑھتے ہیں تو کچھ باتیں آپ کی توجہ کو اپنی طرف کھینچتی ہیں اور کچھ باتیں دوسروں کی توجہ کو؟ کتاب میں کئی مختلف موضوعات   ہو سکتے ہیں، لیکن ہم سب عموماً اُن باتوں پر زیادہ دھیان دیتے ہیں جو ہمارے لیے سب سے زیادہ اہمیت رکھتی ہیں۔ خدا کے لوگوں نے، جب   عہدِ نامہِ قدیم کو دیکھا تو   یہی بات ہمیشہ کے ساتھ  بھی ہوئی ۔ عہدِ نامہِ قدیم کے مصنفین نے اپنی کتابوں کے ذریعے خدا کی بادشاہی کی الہٰیات اور اُس کے عہدوں کی پالیسیوں کو اپنے لوگوں پر لاگو کرتے ہوئے کئی موضوعات پر بات کی۔ اور جب ہم عہدِ نامہِ قدیم کو دیکھتے ہیں  تو ہم اُن موضوعات کو نمایاں کر سکتے ہیں جو ہماری زندگیوں کے لیے زیادہ اہم ہیں۔

جب ہم عہدِ نامہِ قدیم کی شریعت کو ایک آئینے کی طرح دیکھتے ہیں، تو ہم بنیادی طور پر یہ جاننے کی کوشش کرتے ہیں کہ یہ ہماری فکر اور سوالات کے بارے میں کیا کہتی ہے، چاہے وہ موضوعات کلام کے اندر ثانوی یا معمولی حیثیت رکھتے ہوں۔ اس طریقے کو ہم "موضوعاتی تجزیہ" کہتے ہیں، کیونکہ اس میں ہم یہ دیکھتے ہیں کہ عہدِ نامہِ قدیم کس طرح اُن موضوعات یا پہلوؤں پر روشنی ڈالتا ہے جو ہمارے لیے خدا کے وفادار رہنے کی کوشش میں اہم ہیں۔
یہ سمجھنے کے لیے کہ عہدِ نامہِ قدیم کی شریعت کس طرح موضوعاتی تجزیہ میں آئینے کا کردار ادا کرتی ہے، ہم دو پہلوؤں پر غور کریں گے: پہلا، اس طریقے کی بنیاد یا جواز؛ اور دوسرا، اس طریقے کا مرکز۔ آئیے پہلے موضوعاتی تجزیہ کی بنیاد کو دیکھتے ہیں۔
بنیاد
چاہے ہمیں احساس ہو یا نہ ہو، جب ہم عہدِ نامہِ قدیم پڑھتے ہیں تو اپنے تجربات سے پیدا ہونے والی ترجیحات سے بالکل الگ ہونا ناممکن ہے۔ ہم عہدِ نامہِ قدیم کو خدا کا شاہی کلام سمجھ کر پڑھتے ہیں۔ اس لیے کسی نہ کسی درجے میں ہم ہمیشہ یہ امید رکھتے ہیں کہ یہ کلام ہمارے اُن مسائل کو حل کرے گا جو ہمارے لیے اہم ہیں۔ لیکن یہ عام عمل ایک سوال پیدا کرتا ہے: "کیا یہ درست ہے؟" کیا یہ صحیح ہے کہ ہم عہدِ نامہِ قدیم کو اپنی دلچسپیوں کو سامنے رکھ کر پڑھیں؟
کم از کم دو عوامل ہیں جو عہدِ نامہِ قدیم کو ہماری دلچسپیوں کے آئینے کے طور پر دیکھنے کی بنیاد فراہم کرتے ہیں: پہلا، خود کلام کا کردار اس طریقے کی تائید کرتا ہے؛ اور دوسرا، کئی بائبلی مثالیں اس کی تصدیق کرتی ہیں۔ آئیے پہلے دیکھتے ہیں کہ کلام کا کردار کس طرح موضوعاتی تجزیہ کے استعمال کو سہارا دیتا ہے۔
کلام کا کردار
 کسی بھی اچھی طرح لکھی گئی بڑی کتاب میں کئی چھوٹے حصے ہوتے ہیں جو مل کر بڑے حصے بناتے ہیں، اور پھر یہ بڑے حصے مل کر پوری کتاب تشکیل دیتے ہیں۔ اسی طرح عہدِ نامہِ قدیم کی کتابیں بھی مختلف سطحوں پر کئی پہلو رکھتی ہیں۔ ہر سطح اپنی جگہ ایک خاص اہمیت رکھتی ہے۔ اور ہمیں پوری آزادی ہے کہ ہم اپنی توجہ ان میں سے کسی بھی سطح پر مرکوز کریں۔
بدقسمتی سے، کئی نیک نیت مسیحی عہدِ نامہِ قدیم کے حصوں کے معنی کو بہت زیادہ محدود کر دیتے ہیں۔ وہ ایسے   کرتے ہیں جیسے ہر حصہ صرف ایک باریک کرن کی طرح ہدایت دیتا ہے، اور اس کا صرف ایک ہی طریقے سے خلاصہ کیا جا سکتا ہے۔ لیکن حقیقت میں، بائبلی حصوں کی اہمیت کسی باریک کرن کی بجائے زیادہ تر ایک پھیلتی ہوئی روشنی کی مانند ہے۔ کچھ موضوعات بہت اہم ہیں اور دیگر  چھوٹے حصے اُن پر تیز روشنی ڈالتے ہیں۔ یہ زیادہ نمایاں موضوعات ہیں۔ اور کچھ موضوعات نسبتاً "معمولی" ہیں، جن پر کمزور روشنی پڑتی ہے۔ موضوعاتی تجزیہ اس پورے دائرے کو تسلیم کرتا ہے اور اکثر ثانوی یا معمولی موضوعات پر بھی توجہ مرکوز کراتا ہے۔ حقیقت میں، موضوعاتی تجزئیے میں اکثر یہی معمولی موضوعات مطالعے کا مرکزی نکتہ بن جاتے ہیں۔
ایک سادہ مثال کے طور پر، پیدائش 1:1 کو دیکھیں، جو بائبل کی پہلی آیت ہے:
" خُدا نے اِبتدا میں زمِین و آسمان کو پَیدا کِیا۔" (پیدائش 1:1)۔
اب اگر ہم خود سے پوچھیں کہ "یہ آیت کیا سکھاتی ہے؟" تو پہلی نظر میں جواب بہت آسان لگتا ہے: یہ آیت بتاتی ہے کہ خدا نے دنیا کو پیدا کیا۔ زیادہ تر لوگ اس خلاصے کو درست مانیں گے۔ لیکن اگر ہم صرف اسی مرکزی موضوع پر محدود رہیں تو ہم کئی دوسرے موضوعات کو نظرانداز کر دیتے ہیں جن پر یہ آیت روشنی ڈالتی ہے۔
یہ چند الفاظ کتنے موضوعات کو چھوتے ہیں؟ حقیقت میں فہرست کافی طویل ہے۔ خدا نے دنیا کو پیدا کیا، یہ آیت اس کے علاوہ یہ بھی بتاتی ہے کہ "خدا موجود ہے" اور "خدا تخلیق سے پہلے بھی موجود تھا"۔ یہ یہ بھی ظاہر کرتی ہے کہ خدا اتنا طاقتور ہے کہ تخلیق کر سکتا ہے اور یہ کہ خدا کو خالق کے طور پر تسلیم کیا جانا چاہیے۔
پیدائش 1:1 ہمیں تخلیق کے بارے میں بھی بتاتی ہے۔ یہ ظاہر کرتی ہے کہ ایک تخلیقی واقعہ ہوا، ایک وقت جب سب چیزیں وجود میں آئیں۔ یہ بتاتی ہے کہ تخلیق خود کفیل نہیں ہے بلکہ اپنے وجود کے لیے خدا پر منحصر ہے۔ یہ آیت  یہ بھی واضح کرتی ہے کہ آسمان تخلیق کا ایک پہلو ہے اور زمین تخلیق کا دوسرا پہلو ہے۔ یہ ایک آیت ان سب اور کئی دوسرے معمولی موضوعات کو چھوتی ہے، اور ہم جائز طور پر اپنی توجہ ان میں سے کسی پر بھی مرکوز کر سکتے ہیں۔
اگر صرف ایک آیت، جیسے پیدائش 1:1 میں، اتنے موضوعات موجود ہیں، تو سوچیں کہ بڑے حصوں میں کتنے موضوعات ہوں گے۔ عہدِ نامہِ قدیم کے زیادہ تر بڑے حصے ہماری دلچسپیوں اور تجربات سے جڑے کئی مسائل کو چھوتے ہیں۔ البتہ ہمیں اس بات کا خیال رکھنا چاہیے کہ ہم اپنی ذاتی سوچ کو کلام پر نہ تھوپیں۔ لیکن اگر عہدِ نامہِ قدیم کے حصے واضح یا ضمنی طور پر مسائل کو بیان کرتے ہیں، تو یہ بالکل مناسب  بات ہے کہ ہم ان موضوعات سے فائدہ اٹھائیں۔
بائبلی مثالیں
ہم عہدِ نامہِ قدیم کو آئینے کے طور پر دیکھنے کی بنیاد بائبلی مثالوں میں بھی پاتے ہیں، جہاں موضوعاتی تجزیہ استعمال کیا گیا ہے۔ خدا کی طرف سے الہام یافتہ مصنفین اور بائبلی کردار اکثر عہدِ نامہِ قدیم کے حصوں کے نسبتاً معمولی پہلوؤں پر بھی توجہ دیتے ہیں۔ ایک نمایاں مثال عبرانیوں   11 : 32 – 34  میں ملتی ہے:
"  جِدعُوؔن اور برق اور سمسُوؔن اور اِفتاؔہ اور داؤُد اور سموؔئیل اور اَور نبِیوں ۔۔۔  نے اِیمان ہی کے سبب سے سلطنتوں کو مغلُوب کِیا۔ راست بازی کے کام کِئے۔ وعدہ کی ہُوئی چِیزوں کو حاصِل کِیا۔ شیروں کے مُنہ بند کِئے۔  آگ کی تیزی کو بُجھایا۔ تلوار کی دھار سے بچ نِکلے۔ کمزوری میں زورآور ہُوئے۔ لڑائی میں بہادُر بنے۔ غَیروں کی فَوجوں کو بھگا دِیا۔ (عبرانیوں   11 : 32 – 34   )۔
جو کوئی بھی قضاۃ کی کتاب میں اِفتاؔہ اور سمسون  کی کہانیوں سے واقف ہے وہ جانتا ہے کہ یہ کتاب ان دونوں کو ہمیشہ مثبت انداز میں پیش نہیں کرتی۔ حقیقت میں، قضاۃ کا مصنف بار بار اسرائیل کے رہنماؤں کی اخلاقی ناکامیوں کو نمایاں کرتا ہے، جن میں  یہ دونوں  بھی شامل ہیں۔ وہ ان کی کمزوریوں کو اس لیے اجاگر کرتا ہے تاکہ یہ دکھا سکے کہ قاضی خدا کے لوگوں کے لیے مناسب قیادت فراہم کرنے کے قابل نہ تھے۔
پھر بھی، قضاۃ کی کتاب میں اِفتاؔہ اور سمسون  کے بارے میں کچھ مثبت مگر نسبتاً معمولی حقائق بھی بیان کیے گئے ہیں۔ دونوں نے ایمان کے ساتھ خدا کی طرف رجوع کیا اور خدا کے دشمنوں پر فتح حاصل کی۔ اسی لیے عبرانیوں کا مصنف جب   عہدِ نامہِ قدیم میں ایمان کے نمونے تلاش کرتا ہے تو  ان کے مثبت کارناموں کو بطور مثال پیش کرتا ہے ۔ اگرچہ اس نے ان معمولی موضوعات پر زور دیا جو اس کے لیے اہم تھے، پھر بھی وہ قضاۃ کی کتاب کے ساتھ وفادار رہا۔
نئے عہدنامہ کے مصنفین بھی عہدِ نامہِ قدیم کے نسبتاً معمولی نکات کو لے کر ان سے عملی اطلاقات کرتے ہیں، بشرطیکہ وہ متن کےخلاف نہ جائیں   ۔ یسوع نے ایک حیرت انگیز دعویٰ کیا کہ خدا کے کلام کا ایک نقطہ یا ایک لکیر بھی اس وقت تک نہیں ٹلے گی جب تک کہ خدا کی شریعت پوری نہ ہو جائے۔ اس سے ہم یہ نتیجہ اخذ کر سکتے ہیں کہ کلام کا ہر حصہ، بڑا ہو یا چھوٹا، خدا کی طرف سے الہام یافتہ ہے، بامعنی ہے، اور اس کا مقصد اور قدر وقیمت  ہے۔ نئے عہدنامہ میں ہمیں کئی مثالیں ملتی ہیں جہاں مصنفین عہدِ نامہِ قدیم کے واقعات اور تعلیمات کی طرف رجوع کرتے ہیں اور ان سے   معمولی نکات تک  بھی اخذ کرتے ہیں۔ عبرانیوں کے مصنف نے باب 11 میں عہدِ نامہِ قدیم کے کئی مقدسین کا ذکر کیا اور ان کے خاص تجربات سے عمومی اصول اخذ کیے جو انجیل کی وسیع امید کے تناظر میں ہر جگہ تمام ایمان والوں پر لاگو ہوتے ہیں  ۔
— ریورنڈ کیون لیبی
ارتکاز
عہدِ نامہِ قدیم میں ہماری دلچسپیاں شخص سے شخص، وقت سے وقت، اور جگہ سے جگہ مختلف ہوتی ہیں۔ اسی وجہ سے جب ہم عہدِ نامہِ قدیم کو آئینے کے طور پر دیکھتے ہیں تو ہم مختلف مسائل پر توجہ مرکوز کر سکتے ہیں۔ موضوعاتی تجزیہ کی یہ وسعت قدیم یہودی تفاسیر میں بھی نظر آتی ہے، جیسے قمران یا بحیرۂ مردار کے مسودات میں اور   دیگر ابتدائی یہودی تحریروں اور تالمود میں۔ اسی طرح مسیحی تفاسیر میں بھی ہر صدی میں یہ تنوع موجود رہا ہے۔ پھر بھی جب ہم کلام کو موضوعاتی تجزیہ کے ذریعے دیکھتے ہیں ، کچھ موضوعات ایسے ہیں جو عام طور پر نمایاں ہو کر سامنے آتے ہیں ۔
جب ہم موضوعاتی تجزیہ کے ارتکاز  پر غور کرتے ہیں تو ہم تین پہلوؤں پر بات کریں گے: پہلا، الہٰی عقائد پر زور؛ دوسرا، مثالوں پر زور؛ اور تیسرا، ذاتی ضروریات پر توجہ۔ شاید سب سے زیادہ عام   یہ رہا    ہے کہ عہدِ نامہِ قدیم کے حصے الہٰی عقائد کے بارے میں کیا کہتے ہیں۔
عقائد
عہدِ نامہِ قدیم کو ہزاروں سالوں سے روایتی عقائد کے مسائل پر مستند تعلیمات کے سرچشمہ کے طور پر دیکھا جاتا رہا ہے۔ مثال کے طور پر، مسیحی الہٰیاتی ماہرین اکثر موضوعاتی تجزیہ استعمال کرتے ہیں اور نظامی الٰہیات  کے موضوعات سے سوالات کرتے ہیں۔ ہم عہدِ نامہِ قدیم کے کسی حصے کو دیکھتے ہیں اور پوچھتے ہیں:"یہ خدا کی صفات کے بارے میں کیا کہتا ہے؟"،"یہ انسانیت کی حالت کے بارے میں کیا کہتا ہے؟"،  "یہ نجات کے عقیدے یا گناہ کے خلاف عدالت کے عقیدے کے بارے میں کیا کہتا ہے؟" آپ نے شاید ایسی موضوعاتی بائبل دیکھی ہو جو عہدِ نامہِ قدیم کے حصوں کو ان  کی طرح اور اسی طرح کے موضوعات کے مطابق ترتیب دیتی ہے۔ یہ موضوعات شاید ان حصوں کا مرکزی نکتہ نہ ہوں، لیکن اگر متن ان پر واضح یا ضمنی طور پر بات کرتا ہے تو ہم ان سے اپنے روایتی سوالات کے جواب حاصل کر سکتے ہیں۔
عقائد پر مبنی موضوعاتی تجزیہ اکثر "ثبوتی متن" کی صورت اختیار کرتا ہے — یعنی مخصوص عہدِ نامہِ قدیم کے حصوں کے  حوالہ جات جو کسی تعلیم کی تائید کرتے ہیں۔ تقریباً ہر بار جب ہم نظامی الٰہیات  کی کتاب، ایمان کا اقرار، یا کلیسیا کا باضابطہ عقائدی بیان پڑھتے ہیں، ہمیں کئی عہدِ نامہِ قدیم کے حوالہ جات ملتے ہیں جو عقائدی موقف کی تائید کرتے ہیں۔
بدقسمتی سے، بعض الہٰیاتی ماہرین نے بعض اوقات عہدِ نامہِ قدیم کےحوالوں  کو اتنا غلط استعمال کیا ہے کہ کئی مفسرین نے ثبوتی متن کے عمل کو مکمل طور پر رد کر دیا۔ لیکن اگر کوئی حصہ کسی مسئلے کو چھوتا ہے تو ثبوتی متن بائبلی حصوں میں موضوعات کو نمایاں کرنے کا درست اور فوری طریقہ ہے ، چاہے وہ موضوعات معمولی ہی کیوں نہ ہوں۔
عقائد پر زور دینے کے علاوہ، موضوعاتی تجزیہ کی ایک عام صورت اخلاقی مثالوں کو نمایاں کرنا بھی ہے۔


مثالیں
ہم اکثر عہدِ نامہِ قدیم میں ایسے کردار تلاش کرتے ہیں جن کی تقلید کرنی چاہیے یا جنہیں رد کرنا چاہیے۔ مثال کے طور پر، داؤد اور جالوت کی مشہور کہانی  ( 1  سموئیل 17  ) پر غور کریں۔ واعظین نے صدیوں سے داؤد کو ایمان والوں کے لیے نمونہ کے طور پر پیش کیا ہے۔ ہم اکثر سنتے ہیں کہ داؤد کو ساؤل کی زرہ کو رد کرنے، خدا کی قدرت پر بھروسہ کرنے، اور جالوت کو شکست دینے پر سراہا جاتا ہے۔ اس کے رویے، الفاظ اور اعمال کو سب ایمان والوں کے لیے نمونہ سمجھا جاتا ہے تاکہ وہ اپنی ذاتی روحانی آزمائشوں کا سامنا کرتے وقت اس کی تقلید کریں۔
افسوس کہ حالیہ برسوں میں کچھ مفسرین نے کہا ہے کہ داؤد کو 1 سموئیل 17 میں اخلاقی مثال کے طور پر لینا درست نہیں۔ وہ کہتے ہیں کہ یہ حصہ اس لیے لکھا گیا تھا کہ یہ واضح کرے کہ داؤد کا گھر کس طرح ساؤل کے گھر کی جگہ اسرائیل کی مستقل شاہی نسل بنا۔ اس لیے وہ نتیجہ نکالتے ہیں کہ داؤد کی جالوت پر فتح صرف مسیح، داؤد کے   بیٹے، اور اُس کی برائی پر آخری فتح کی طرف اشارہ کرتی ہے۔ یہ ایک نمایاں موضوع ہے، لیکن یہ کسی طرح اس حصے کی واحد تعلیم نہیں ہے۔ داؤد کا ایمان اُس کے حالات میں ہر ایمان والے کے لیے تقلید کے قابل ہے، بالکل جیسے نیا عہدنامہ ہمیں مسیح کی تقلید کرنے کی دعوت دیتا ہے۔
عہدِ نامہِ قدیم مثالوں سے بھرا ہوا ہے، چاہے وہ تقلید کے لائق ہوں یا رد کرنے کے قابل ہو۔ اور ان مثالوں کو تلاش کرنا ایک درست اور جائز طریقہ ہے کہ ہم موضوعاتی تجزیہ کے ذریعے عہدِ نامہِ قدیم کی تعلیم کو سمجھیں۔
ذاتی ضروریات
ہم سب نے عہدِ نامہِ قدیم سے ایسے سبق سنے ہیں کہ اچھا والد یا والدہ کیسے بننا ہے، کام میں کامیاب کیسے ہونا ہے، خدا کی عبادت کیسے کرنی ہے، یا جذباتی مشکلات سے کیسے نمٹنا ہے۔ عہدِ نامہِ قدیم کے حصوں کو اکثر موضوعاتی تجزیہ کے ذریعے ان ذاتی مسائل کو حل کرنے کے طور پر دیکھا جاتا ہے۔ اگرچہ یہ باتیں بائبلی حصوں میں ثانوی حیثیت رکھتی ہیں، پھر بھی یہ ہمارے لیے بہت اہم ہو سکتی ہیں کہ ہم دیکھیں کہ عہدِ نامہِ قدیم ان پر کیا روشنی ڈالتا ہے۔
مثال کے طور پر، واعظین والدوں کو داؤد کی بطور والد ناکامیوں کے بارے میں خبردار کرتے ہیں۔ وہ یعقوب کی اپنی بیوی کے لیے 14 سال کی محنت سے سخت کام کے اصول اخذ کرتے ہیں۔ پادری ملکِ صدق اور ابرہام کی کہانی کو عبادت کے پہلوؤں کو سمجھانے کے لیے استعمال کرتے ہیں۔ وہ ایلیاہ کی کوہِ کرمل کے بعد کی جذباتی جدوجہد کو اُن ایمان والوں کے لیے رہنمائی کے طور پر پیش کرتے ہیں جو روحانی افسردگی کا سامنا کرتے ہیں۔
  میں سمجھتا ہوں کہ بائبل ہماری اخلاقی زندگی کے لیے ایک قابلِ اعتماد رہنما ہے، کیونکہ یہ ہمیں اُن لوگوں کے واقعات دیتی ہے جو ناکام ہوئے لیکن بحال بھی ہوئے، اور اُن کے بھی جو ناکام ہوئے اور کبھی بحال نہ ہوئے۔ یہ ہمیں یہ سکھاتی ہے کہ خدا اب بھی موجود ہے جو ہمیں معاف کرتا ہے۔ اور جب وہ ہمیں بحال کرتا ہے تو ہم اُس کے فضل کے سبب فتح مند زندگی گزار سکتے ہیں۔ اس لیے بائبل ہماری اخلاقی زندگی کے لیے ایک قابلِ اعتماد رہنما ہے۔ ہم بائبل کو غلط طریقے سے  استعمال نہیں کر سکتے، نہ ہی غلط حوالہ دے سکتے ہیں۔ کیونکہ ناکامی کے واقعات ہمارے لیے سبق ہیں کہ ہم وہ رویہ دوبارہ نہ دہرائیں بلکہ اُس سے سیکھیں، دیکھیں کہ ہم کہاں گناہ یا ناکامی کی طرف مائل ہیں، اور پھر روح القدس کی قوت کے ذریعے مسیح سے رہنمائی مانگیں تاکہ خدا ہماری زندگیوں میں سب سے مقدم ہو۔ 
ــڈاکٹر اشیش کرپال 
شریعت بطور دریچہ
عہدِ نامہِ قدیم کے نبیوں نے اسرائیل بار بار کو خبردار کیا کہ خدا کی وفادار خدمت کے لیے ضروری ہے کہ وہ یاد رکھیں کہ خدا نے ماضی میں ان کے لیے کیا کچھ کیا ہے۔ اسی تنبیہ کے جواب میں اسرائیل کے وفادار لوگ اور بعد میں مسیحی کلیسیا ہمیشہ عہدِ نامہِ قدیم کو تاریخ کی کھڑکی کے طور پر دیکھتے رہے ہیں۔ بائبلی ایمان کسی افسانے، سیاسی پروپیگنڈے یا فلسفیانہ خیالات پر قائم نہیں ہے، بلکہ اس حقیقت پر قائم ہے کہ خدا نے تاریخ میں کام کیا ہے اور کلام ہمیں اُس کے کاموں کا قابلِ اعتماد ریکارڈ فراہم کرتا ہے۔ روح القدس نے بارہا عہدِ نامہِ قدیم کے مصنفین کو خدا کے تاریخی اعمال پر غور کرنے کے لیے رہنمائی دی۔ اسی وجہ سے عہدِ نامہِ قدیم کی کتابوں کا تاریخی تجزیہ ایک نہایت اہم طریقہ ہے جس کے ذریعے ہم اس کلام کو اپنی زندگیوں پر لاگو کر سکتے ہیں۔

جب ہم کوئی عام کتاب پڑھتے ہیں جو ماضی کے واقعات بیان کرتی ہے، تو یہ فطری بات ہے کہ ہماری توجہ اُن تاریخی واقعات کی طرف جاتی ہے۔ بعض اوقات ہم تاریخ میں اتنے محو ہو جاتے ہیں کہ اپنی ذاتی زندگی کے موضوعات پر غور کرنا چھوڑ دیتے ہیں۔ ہم کتاب کے ذریعے اُن واقعات کو دیکھتے ہیں اور تصور کرتے ہیں کہ اُس زمانے میں حالات کیسے ہوں گے۔
اسی طرح، عہدِ نامہِ قدیم کی شریعت اُس دنیا کو بیان کرتی ہے جو بہت پہلے موجود تھی۔ جب وہ عہدِ نامہِ قدیم کو ایک کھڑکی کے طور پر دیکھتے ہیں جو ہمیں اُس پرانی دنیا میں جھانکنے کا موقع دیتی ہے تو پتا چلتا ہے  خدا کے لوگوں نے اپنی زندگیوں پر خدا کی شاہی حکمرانی کو قبول کیا   ۔ اس طریقے کو ہم "تاریخی تجزیہ" کہتے ہیں کیونکہ یہ ماضی کے واقعات پر اور اس بات پر توجہ دیتا ہے کہ عہدِ نامہِ قدیم اُن واقعات کے بارے میں کیا کہتا ہے۔
عہدِ نامہِ قدیم کی شریعت کے تاریخی تجزیے کو سمجھنے کے لیے ہم دو پہلوؤں پر غور کریں گے: پہلا، اس طریقے کی بنیاد یا جواز؛ اور دوسرا، اس طریقے کا مرکز۔ آئیے پہلے تاریخی تجزیے کی بنیاد کو دیکھتے ہیں۔
بنیاد
بدقسمتی سے کئی ماہرینِ آثارِ قدیمہ اور مورخین صدیوں سے یہ دعویٰ کرتے آئے ہیں کہ کوئی معقول شخص یہ نہیں مان سکتا کہ عہدِ نامہِ قدیم کی شریعت تاریخی طور پر قابلِ اعتماد ہے۔ ان کے نزدیک یہ زیادہ سے زیادہ ایک مذہبی کہانی ہے جو کچھ روحانی یا اخلاقی رہنمائی فراہم کرتی ہے۔ عہدِ نامہِ قدیم کے تاریخی ریکارڈ کی سچائی پر یہ شک اتنا عام اور دیرپا رہا ہے کہ اس نے کچھ ایونجیلیکل  مسیحیوں کو بھی متاثر کیا ہے۔ کچھ نے تو عہدِ نامہِ قدیم کو تاریخ کی کھڑکی کے طور پر دیکھنا ہی چھوڑ دیا ہے۔
عہدِ نامہِ قدیم کے تاریخی تجزیے کو اپنانے کی کئی وجوہات ہیں۔ لیکن تسلسل کے لیے ہم صرف دو پہلوؤں پر توجہ دیں گے جن پر ہم پہلے بھی بات کر چکے ہیں: کلام کا کردار اور بائبلی مثالیں۔ آئیے پہلے دیکھیں کہ کلام کا کردار کس طرح تاریخی تجزیے کے لیے مضبوط بنیاد فراہم کرتا ہے۔
کلام کا کردار
پولُس کے مشہور الفاظ پر غور کریں، جو اُس نے 2 تیمتھیس 3 : 16  میں لکھے:
" ہر ایک صحِیفہ جو خُدا کے اِلہام سے ہے تعلِیم اور اِلزام اور اِصلاح اور راست بازی میں تربِیّت کرنے کے لِئے فائِدہ مند بھی ہے۔  "   ( 2 تیمتھیس 3 : 16  )۔
یسوع اور پہلی صدی کے رسولوں اور نبیوں کی تعلیمات کی پیروی کرتے ہوئے، مسیحی اس بات کا اقرار کرتے ہیں کہ عہدِ نامہِ قدیم خدا کی طرف سے ہے، یہ الہام یافتہ ہے، یا یوں کہیں کہ "خدا کےروح  سے نکلا ہوا ہے"۔ اس تعلیم کے مطابق، مسیحیوں پر لازم ہے کہ وہ عہدِ نامہِ قدیم کا مطالعہ اس یقین کے ساتھ کریں کہ کلام کا ہر دعویٰ سچا ہے۔
  2 تیمتھیس 3 : 16     ہمیں ایمان والوں کے طور پر پابند کرتا ہے کہ ہم عہدِ نامہِ قدیم کے کلام اور اُس کے تاریخی دعووں کو سچ مانیں، کیونکہ وہاں صاف لکھا ہے کہ خدا کا کلام خدا کے روح  سے نکلا ہے۔ اور چونکہ کامل خدا سے کامل کلام آتا ہے، اس لیے یہ کلام غلطی سے پاک ہے۔ روح القدس کے الہام کے ساتھ ہم کلام کی خطا سے پاک اور ناقابلِ تبدیل حیثیت پر ایمان رکھتے ہیں۔ اسی بنیاد پر ہم   یہ سمجھتے ہیں کہ بائبل تاریخ کے بارے میں جو کچھ کہتی ہے وہ سچ ہے۔
— ریورنڈ کیون لیبی
جس طرح نئے عہدنامہ کا ایمان اس حقیقت پر قائم ہے کہ خدا نے مسیح کے وسیلہ تاریخ میں حقیقی کام کیے، اسی طرح عہدِ نامہِ قدیم کی تمام تعلیمات بھی اس حقیقت پر مبنی ہیں کہ خدا نے مسیح سے پہلے تاریخ میں حقیقی کام کیے۔ اسی وجہ سے مسیح کے وفادار پیروکار اس بات کا اقرار کرتے ہیں کہ عہدِ نامہِ قدیم کا ہر تاریخی دعویٰ حقیقی واقعات کی درست نمائندگی کرتا ہے۔ جب عہدِ نامہِ قدیم یہ سکھاتا ہے کہ کوئی واقعہ پیش آیا، تو یہ خدا کی اپنی اتھارٹی کے ساتھ بولتا ہے۔ اس لیے ہم یقین کر سکتے ہیں کہ وہ واقعہ حقیقت میں پیش آیا۔
اس نکتہ ٔ نظر کے خلاف کئی قسم کے اعتراضات اٹھائے گئے ہیں۔ مثال کے طور پر، بہت سے علماء کا اصرار ہے کہ کلام اتنا انتخابی انداز کا  ہے کہ اس پر اعتماد نہیں کیا جا سکتا۔ یہ درست ہے کہ عہدِ نامہِ قدیم کا تاریخی ریکارڈ بہت زیادہ انتخابی ہے۔ اس میں جتنی زیزوں کا ذکر ہے، اُس  سے کہیں زیادہ چیزیں چھوڑ دی گئی ہیں۔ لیکن اس پر  ہمیں حیرت     نہیں ہونی چاہیے۔ یاد کریں کہ یوحنا رسول نے یوحنا 25:21 میں یسوع کی زندگی کے بارے میں کہا:
"  اَور بھی بُہت سے کام ہیں جو یِسُوعؔ نے کِئے۔ اگر وہ جُدا جُدا لِکھے جاتے تو مَیں سمجھتا ہُوں کہ جو کِتابیں لِکھی جاتِیں اُن کے لِئے دُنیا میں گُنجایش نہ ہوتی۔"   (یوحنا 21:25)۔
اگر یہ سچ ہے کہ دنیا یسوع کی زندگی کے تمام واقعات کو بیان کرنے والی کتابوں کو سمو نہیں سکتی، تو ہمیں ماننا چاہیے کہ عہدِ نامہِ قدیم نے بھی صرف چند واقعات کو بیان کیا ہے، جبکہ دراصل  اُس زمانے میں بے شمار واقعات پیش آئے۔ پھر بھی یہ انتخابی انداز کلام کی تاریخی سچائی کو متاثر نہیں کرتا۔
شک کرنے والے مفسرین نے یہ اعتراض بھی کیا ہے کہ عہدِ نامہِ قدیم تاریخی طور پر قابلِ اعتماد نہیں کیونکہ اس میں ماورائی واقعات کا ذکر ہے۔ خدا اور رُوحیں عہدِ نامہِ قدیم کے ریکارڈ میں بڑے کردار ادا کرتے ہیں، اور یہ بات جدید فطری سوچ رکھنے والے مفسرین کو اکثر ناگوار گزرتی ہے۔ لیکن   ہمیں پریشان نہیں    ہونا چاہیے کیونکہ مسیحی ایمان ابتدا سے انتہا تک ایک ماورائی ایمان ہے۔ جو کوئی مسیح کو مردوں میں سے جی اُٹھنے والے خداوند کے طور پر مانتا ہے، اُسے عہدِ نامہِ قدیم میں بیان کردہ ماورائی واقعات پر ایمان رکھنے میں کوئی مشکل نہیں ہونی چاہیے۔
  یہ بہت ضروری ہے کہ لوگ سمجھیں اور مانیں کہ بائبل میں بیان کردہ ماورائی واقعات قابلِ اعتماد ہیں، کیونکہ یہ خود بائبل کی سچائی کو ثابت کرتے ہیں۔ جیسا کہ پولُس 1 کرنتھیوں 15 میں کہتا ہے  ، اگر مسِیح نہیں جی اُٹھا تو ہماری مُنادی بھی بے فائِدہ ہے اور تُمہارا اِیمان بھی بے فائِدہ اور ہم ابھی تک گناہ میں گرفتار ہیں۔   اسی طرح اگر خروج نہ ہوا، جلاوطنی نہ ہوئی، یا جلاوطنی سے واپسی نہ ہوئی، اگر یہ سب واقعات اُس طرح سچے نہیں ہیں جیسے بائبلی مصنفین بیان کرتے ہیں، تو پھر ایمان کی بنیاد ہی ٹوٹ جاتی ہے۔ اگر یہ واقعات حقیقت میں پیش نہ آئے ہوں، تو بائبل خود قابلِ اعتماد نہیں رہتی۔ اور اگر بائبل قابلِ اعتماد نہیں، تو ہمیں یہ درست تصویر نہیں ملتی کہ خدا اپنے لوگوں پر کیا ظاہر کر رہا ہے۔ اس لیے ماورائی واقعات خدا کی طرف سے دی گئی وحی کی سچائی کا ایک بنیادی حصہ ہیں۔  
ــڈاکٹر جم جارڈن 
شاید عہدِ نامہِ قدیم کی تاریخی سچائی پر سب سے بڑا اعتراض جدید سائنسی تحقیق سے آتا ہے۔ بڑے ماہرینِ آثارِ قدیمہ اور دوسرے سائنسدان ایسے شواہد کی طرف اشارہ کرتے ہیں جنہیں وہ بائبل کی تاریخی سچائی کے خلاف سمجھتے ہیں۔ مثال کے طور پر، زمین کے علوم کے  ماہرین تخلیق کے بیان اور نوح کے زمانے کے عالمی طوفان پر سوال اٹھاتے ہیں۔ آثارِ قدیمہ کے ماہرین بائبل میں بیان کردہ کئی تاریخی واقعات کے خلاف دلائل پیش کرتے ہیں۔
ہم سب کو ماننا چاہیے کہ بعض اوقات عہدِ نامہِ قدیم کے تاریخی دعووں کو سائنسی تحقیق کے ساتھ ملانا مشکل ہوتا ہے۔ لیکن یہ جاننا ضروری ہے کہ ایسا کیوں ہے۔ عہدِ نامہِ قدیم اور جدید سائنس کے درمیان کشیدگی کی کم از کم تین وجوہات ہیں۔
پہلی وجہ یہ ہے کہ بعض اوقات سائنسدانوں کو  اپنے شواہد    کی غلط سمجھ آتی ہے،  اور پھر اُنہیں کلام کے خلاف استعمال کرتے ہیں۔ اگرچہ ہمیں آثارِ قدیمہ اور دیگر علوم کی قدر کرنی چاہیے، لیکن سائنسدان بھی غلطی کرتے ہیں۔ اُن کے نتائج ہمیشہ مزید تحقیق سے درست کیے جا سکتے ہیں۔ مثال کے طور پر، ماضی میں کئی علماء نے کہا کہ عہدِ نامہِ قدیم غلط ہے کیونکہ اس میں حِتّی قوم کا ذکر ہے، جبکہ اُس وقت کوئی غیر بائبلی ریکارڈ حِتّیوں کے بارے میں موجود نہ تھا۔ لیکن پچھلی صدی میں آثارِ قدیمہ کے ماہرین نے حِتّی تہذیب دریافت کی۔ دراصل، حِتّیوں کی تحریروں نے عہدِ نامہِ قدیم کے مطالعے میں بہت قیمتی بصیرت فراہم کی۔ اسی طرح، ایک صدی پہلے یہ عام علمی رائے تھی کہ خروج اور فتح کا وقت بہت زیادہ ابتدائی بتایا گیا ہے۔ لیکن حالیہ دہائیوں میں آثارِ قدیمہ کے شواہد کو دوبارہ جانچا گیا ہے، اور مضبوط دلائل پیش کیے گئے ہیں، حتیٰ کہ  ایمان نہ  رکھنے والوں کی طرف سے بھی، جو بائبلی ریکارڈ کی تائید کرتے ہیں۔ یہ اور بے شمار مثالیں ہمیں خبردار کرتی ہیں کہ جب عہدِ نامہِ قدیم سائنسی شواہد سے میل نہیں کھاتا، تو ممکن ہے کہ سائنسدان اپنے شواہد کی تشریح میں غلط ہوں۔

اب دوسری وجہ کو دیکھتے ہیں۔ سائنسی تحقیق بعض اوقات بائبلی ریکارڈ کے خلاف اس لیے دکھائی دیتی ہے کہ خود بائبلی مفسرین نے عہدِ نامہِ قدیم کو غلط سمجھا ہے۔ اس کی ایک  (
گلیلیوبمقابلہ چرچ
)مشہور مثال سترہویں صدی کے آغاز میں گلیلیو اور کلیسیا کے حکام کے درمیان تنازع ہے۔ گلیلیو نے کہا کہ زمین سورج کے گرد گھومتی ہے، جبکہ کلیسیا نے کلام کی بنیاد پر کہا کہ سورج زمین کے گرد گھومتا ہے۔

اس  تنازع  کی بڑی وجہ یشوع 10:13  کا حوالہ  تھا، جہاں لکھا ہے:
 اور سُورج ٹھہر گیا اور چاند تھما رہا جب تک قَوم نے اپنے دُشمنوں سے اپنا اِنتِقام نہ لے لِیا۔ کیا یہ آشر کی کِتاب میں نہیں لِکھا ہے؟ اور سُورج آسمان کے بِیچوں بِیچ ٹھہرا رہا اور تقرِیباً سارے دِن ڈُوبنے میں جلدی نہ کی۔ (یشوع 13:10) 
 (
سُورج آسمان کے بِیچوں بِیچ ٹھہرا رہا
 ( یشوع 10 : 13 )
موضوعاتی تجزی
ے میں ہم عہد نامہِ قدیم کو ایک آئینے کے طور پر  دیکھتے ہیں جس میں ہمیں ہمارے  خدشات اور سوالات دکھائی دیتے ہیں۔
)
صدیوں تک کلیسیا نے اس آیت کو یوں سمجھا کہ سورج حقیقت میں زمین کے گرد گھومنا بند کر گیا تھا، اور اس لئے  انہوں نے شمسی نظام کے امکان کو رد کر دیا۔ لیکن آج سائنسی تحقیق نے ثابت کر دیا ہے کہ دن اور رات زمین کے اپنے محور پر گھومنے اور سورج کے گرد گردش کرنے کی وجہ سے ہیں۔ اس کے نتیجے میں زیادہ تر جدید مسیحیوں نے یشوع 13:10 کی تشریح بدل دی ہے۔ اب ہم یقین رکھتے ہیں کہ یشوع کے لیے دن کا وقت کسی نہ کسی طرح معجزانہ طور پر بڑھا دیا گیا۔ لیکن ہم اس آیت اور اس جیسی دوسری آیات کو عام زبان میں بیان کی ہوئی  سمجھتے ہیں، یعنی چیزوں کو ویسا ہی بیان کرنا جیسا وہ دکھائی دیتی ہیں، بالکل جیسے ہم آج بھی "طلوعِ آفتاب" اور "غروبِ آفتاب" کہتے ہیں۔ شمسی نظام کے سائنسی ثبوت نے ہمیں عہدِ نامہِ قدیم کی تاریخی سچائی کو رد کرنے پر مجبور نہیں کیا، بلکہ اس نے ہمیں اس حصے کی درست تشریح کرنے میں مدد دی۔
تیسری وجہ یہ ہے کہ بعض اوقات ہم سائنس اور کلام دونوں کو غلط سمجھ لیتے ہیں۔ سائنسدان اور بائبلی مفسر دونوں غلطی کے شکار ہو سکتے ہیں۔ اس لیے ہمیں ہمیشہ یہ امکان کھلا رکھنا چاہیے کہ مزید تحقیق یہ دکھا سکتی ہے کہ دونوں طرف سے  غلطی ہوئی ہے۔
جب ہم عہدِ نامہِ قدیم کا تاریخی تجزیہ کرتے ہیں تو ہمیں یاد رکھنا چاہیے کہ بعض   ظاہری  تضادات کبھی حل نہ ہوں گے۔ ہر علمی شعبہ نئے سوالات اور چیلنجز پیش کرتا رہے گا، اور ہمیں یہ توقع نہیں رکھنی چاہیے کہ ہم سب کو حل کر لیں گے۔ ہم اکثر کچھ سمجھ بوجھ  حاصل کر لیتے ہیں، اور بعض اوقات معقول حل بھی پیش کرتے ہیں، لیکن پھر بھی تمام تاریخی مشکلات ختم نہیں ہوتیں۔ چاہے سائنس اور عہدِ نامہِ قدیم کے تاریخی ریکارڈ کے درمیان کتنی ہی کشیدگی کیوں نہ ہو، خدا کے وفادار لوگوں کو وہی ماننا چاہیے جو مسیح اور پہلی صدی کے رسولوں اور نبیوں نے کلام کے بارے میں سکھایا۔ عہدِ نامہِ قدیم کا الہام اس کی تاریخی سچائی کو ثابت کرتا ہے۔ اسی وجہ سے ہم  عہدِ نامہِ قدیم کو تاریخ کی کھڑکی کے طور پر دیکھیں تو یہ درست ہے۔
بائبلی مثالیں
کلام میں کئی مثالیں ہیں جہاں بائبلی مصنفین اور معتبر بائبلی کرداروں نے عہدِ نامہِ قدیم کی تاریخی سچائی کی تصدیق کی۔ تمام کلام میں ایک بھی مثال نہیں ملتی کہ کسی بائبلی مصنف نے عہدِ نامہِ قدیم کی تاریخی سچائی پر سوال اٹھایا ہو۔ مثال کے طور پر، تواریخ کے مصنف نے 1 تواریخ 1:1-4 میں اپنی نسب نامہ لکھتے وقت عہدِ نامہِ قدیم کی تاریخی حیثیت پر اعتماد کیا۔ اُس نے نسب نامہ یوں شروع کیا:
  آدؔم سیتؔ انُوس۔  قِینان مَہلل ایل یارِد۔  حنُوک متُوؔسِلح لمک۔  نُوح سِم حام اور یافت۔  (1 تواریخ 1:1-4) 
جدید مسیحیوں کے لیے یہ حیرت انگیز ہے کہ تواریخ کے مصنف نے پیدائش کے ابتدائی پانچ ابواب کو تاریخی طور پر قابلِ اعتماد مانا اور اُن میں سے تیرہ آدمیوں کا ذکر کیا۔ زیادہ تر جدید لوگ ان ابواب کو افسانوی یا خیالی سمجھتے ہیں۔ لیکن تواریخ نویس نے یہ دکھایا کہ وہ پیدائش کے ابتدائی ابواب کی تاریخی سچائی پر مکمل اعتماد رکھتا ہے۔ اُس نے پیدائش کو — اور بعد میں کئی دوسری کتابوں کو — تاریخ کے ایک مستند سر چشمے کے طور پر استعمال کیا۔
اسی طرح، لوقا نے اعمال 7 میں ستفنس کی تقریر کا ریکارڈ دیا۔ ستفنس  نے عہدِ نامہِ قدیم کے مختلف حصوں کا استعمال کرتے ہوئے ابرہام ، اضحاق، یعقوب، یوسف، موسیٰ، ہارون، یشوع، داؤد اور سلیمان کو تاریخی شخصیات کے طور پر بیان کیا۔ اُس نے یہ تصدیق کی کہ عہدِ نامہِ قدیم میں اُن کے بارے میں بیان کردہ کہانیاں حقیقت ہیں۔ ستفنس  کے نزدیک عہدِ نامہِ قدیم کی تاریخ سچی تھی، اور یہی تاریخی ریکارڈ اُس واقعہ  کی بنیاد بنا جب اُس نے اپنے یہودی ہم وطنوں کو توبہ اور مسیح پر ایمان کی دعوت دی۔
بائبلی مصنفین خدا کے کاموں کو تاریخ میں دیکھنے پر قائل تھے۔ اسی لیے عہدِ نامہِ قدیم کے ابتدائی صفحات سے ہی — مثلاً استثنا 26 میں — ہم دیکھتے ہیں کہ اسرائیل کی عبادت خدا کےکام  پر مبنی تھی۔ وہاں بتایا گیا ہے کہ اسرائیلی اپنی قربانیاں عبادت میں لاتے اور کہتے: “میرا باپ [ابرہام ] ایک خانہ بدوش آرامی تھا۔” اس طرح خدا کے لوگوں کی عبادت ہمیشہ تاریخی یاد دہانی پر مبنی رہی ہے — دوبارہ بیان کرنا، یاد کرنا، اور یاد دلانا کہ خدا نے تاریخ میں کیا کیا۔
ہم   پولُس کے معاملے میں بھی یہ دیکھتے ہیں۔ جب وہ پِسیدی انطاکیہ کے عبادت خانے میں منادی کر رہا تھا، وہ خدا کے کاموں کا ذکر کرتا ہے جو اُس نے اپنے لوگوں کے درمیان کیے۔ وہ خروج سے شروع کرتا ہے، قضاۃ کے زمانے تک آتا ہے، اور کہتا ہے کہ خدا نے رہنما کھڑے کیے۔ پھر وہ یہ موضوع استعمال کرتا ہے کہ خدا نے اپنے زور آور بازو سے داؤد کے بیٹے کو کھڑا کیا اور اُسے مردوں میں سے زندہ کیا۔ اس طرح خدا کے کاموں کو تاریخ میں دیکھنا اور کلام کے ذریعے اُن پر بھروسہ کرنا ہر بائبلی مصنف کا طریقہ رہا ہے۔
— ڈاکٹر گریگری آر۔ پیری
اب جبکہ ہم نے یہ دیکھا کہ عہدِ نامہِ قدیم کی شریعت کو تاریخ کی کھڑکی کے طور پر دیکھنے کی بنیاد کیا ہے، اب ہمیں دوسرے پہلو کی طرف توجہ دینی چاہیے: اس طریقۂ تفسیر کا مرکز یا مقصد کیا ہے؟ عہدِ نامہِ قدیم کی کتابوں کے تاریخی تجزیے کے اہداف کیا ہیں؟
ارتکاز
عام طور پر، عہدِ نامہِ قدیم کو تاریخ کی کھڑکی کے طور پر دیکھنے کا مقصد وہی ہے جو کلام کے مطالعے کے دوسرےطریقوں    میں ہوتا ہے: ایماندار اپنے آسمانی بادشاہ کی مرضی کو جاننا چاہتے ہیں۔ لیکن تاریخی تجزیہ ایک خاص طریقہ ہے جس کے ذریعے ہم دریافت کرتے ہیں کہ خدا نے اپنے لوگوں سے کیا باتیں کیں اور کیا کام کیے۔ تاریخی تجزیہ کی سب سے بنیادی صورت "تاریخی تشکیل" ہے — یعنی عہدِ نامہِ قدیم کو دوسرے شواہد کے ساتھ ملا کر یہ جاننا کہ ماضی میں حقیقت میں کیا ہوا۔ لیکن تاریخی تجزیہ نے ایک خاص الہٰیاتی شکل بھی اختیار کی ہے۔ عہدِ نامہِ قدیم کو تاریخ کی کھڑکی کے طور پر اس لیے استعمال کیا گیا کہ ماضی میں خدا کے اعمال اور کلام کو دریافت کیا جائے اور پھر اُن کی الہٰیاتی اہمیت کو خدا کے لوگوں کی زندگیوں پر لاگو کیا جائے۔
گزشتہ صدی میں تاریخی تجزیے کی ایک مشہور شکل کو "بائبلی الہٰیات" کہا جانے لگا۔ یہ اصطلاح مختلف طریقوں کے لیے استعمال ہوتی ہے، لیکن ہم یہاں اُس شکل پر زور دیں گے جو ایونجیلیکل  مسیحیوں میں سب سے زیادہ عام ہے۔
یہ نمایاں شکل عام طور پر دو بڑے مراحل پر مشتمل ہوتی ہے: پہلا، بائبلی الہٰیات کے ماہرین ایک "ہم وقتی منظر" تیار کرتے ہیں، یعنی کسی تاریخی دور کا خلاصہ؛ اور دوسرا، وہ ایک "زمانی تسلسل" کا مطالعہ کرتے ہیں، یعنی عہدِ نامہِ قدیم کی تاریخ میں موضوعات اور اعمال کا مسلسل بہاؤ۔ یہ دونوں مراحل بے شمار طریقوں سے ایک دوسرے سے جڑے ہوئے ہیں، لیکن ہمارے مقصد کے لیے ہم انہیں الگ الگ دیکھیں گے، اور آغاز کریں گے "ہم وقتی منظر" سے۔
ہم وقتی منظر  
لفظ "ہم وقتی" کا مطلب ہے ایک ہی مقررہ وقت کے اندر ہونے والے واقعات۔ بائبلی الہٰیات کے ماہرین ہم وقتی منظر اس طرح تیار کرتے ہیں کہ وہ بائبلی تاریخ کے کسی دور پر توجہ مرکوز کرتے ہیں اور پھر اُس دور میں خدا کے کاموں اور کلام کے پیچیدہ رشتوں کا خلاصہ پیش کرتے ہیں۔ یہ خلاصے وقت کے حصوں کو ہم آہنگ اکائیوں یا وقت کے ٹکڑوں کے طور پرپیش کرتے  ہیں۔
اب ہمیں یاد رکھنا چاہیے کہ عہدِ نامہِ قدیم کی تاریخ ایک دریا کی طرح بہتی رہی۔ یہ تاریخ الگ الگ حصوں میں تقسیم نہیں تھی۔ اس لیے عہدِ نامہِ قدیم کی تاریخ کے ہم وقتی مناظر بنانا ہمیشہ کچھ حد تک مصنوعی ہوتا ہے، بالکل اسی طرح جیسے بہتے ہوئے دریا کو الگ الگ حصوں میں بانٹنا مصنوعی ہے۔ پھر بھی، جیسے دریا کے مختلف حصوں پر بات کرنامفید ہو سکتا ہے، ویسے ہی عہدِ نامہِ قدیم کی تاریخ کو مختلف ادوار میں تقسیم کرنا اور اُن میں خدا کے کاموں اور کلام کا خلاصہ پیش کرنا بھی فائدہ مند ہے۔ یہ کام کئی مختلف طریقوں سے کیا جا سکتا ہے۔
 (
ہم بائبل کو مختلف طریقوں سے تقسیم کر سکتے ہیں۔
ابتدائی تاریخ
اسرائیل کی قومی تاریخ
نیا عہد نامہ
عالمی عہد
قومی عہد
نیا عہد
)








یاد کریں کہ خدا  کی بادشاہی کے سبق میں ہم نے تین بڑے ادوار کا ذکر کیا تھا: ابتدائی تاریخ، اسرائیل کی قومی تاریخ، اور مستقبل کی نئے عہدنامہ کی تاریخ۔ ہر دور میں خدا نے کیا کہا اور کیا کیِا، یہ دیکھنے سے ہمیں خدا کی بادشاہی کے بارے میں کئی باتیں سمجھنے میں مدد ملی۔
اسی طرح، عہدوں کے سبق میں ہم نے بائبلی تاریخ کو عہدوں کے ادوار میں تقسیم کیا تھا۔ ہم نے خدا کے عالمی عہدوں، اسرائیل کے ساتھ قومی عہدوں، اور مستقبل کے نئے عہد کا ذکر کیا۔ پھر ہم نے ان تین بڑے زمانوں کو چھوٹے حصوں میں تقسیم کیا۔ عالمی عہدوں میں آدم کے ساتھ خدا کا عہد — بنیاد کا عہد؛ اور نوح کے ساتھ خدا کا عہد — استحکام کا عہد شامل تھے۔ قومی عہدوں کے دور کو ہم نے ابرہام کے زمانے — انتخاب یا وعدے کا عہد؛ موسیٰ کے زمانے — شریعت کا عہد؛ اور داؤد کے زمانے — بادشاہی کا عہد میں تقسیم کیا۔ اور نئے عہد کے دور کو ہم نے تکمیل کے عہد میں تقسیم کیا، جس میں آغاز، تسلسل اور تکمیل کے مراحل شامل تھے۔
یہ تقسیم ہمیں یہ سمجھنے میں مدد دیتی ہے کہ خدا نے مختلف عہدوں کے ذریعے اپنی بادشاہی کی بنیادی پالیسیاں کس طرح قائم کیں۔ لیکن یہ تاریخی تقسیم صرف ایسے  دو طریقے ہیں جن سے ہم وقتی مناظر تیار کیے جا سکتے ہیں۔ عہدِ نامہِ قدیم کی تاریخ کو اس طرح دیکھنے کے اور بھی کئی طریقے موجود ہیں۔
مثال کے طور پر، ویسٹ منسٹر اعترافِ ایمان کے ساتویں باب میں "اعمال کے عہد" کا ذکر ہے — یعنی وہ زمانہ جب آدم نے ابھی گناہ نہیں کیا تھا — اور "فضل کا عہد" جس میں باقی بائبلی تاریخ شامل ہے،  اور اس میں نئے عہدنامہ کا زمانہ بھی شامل ہے۔ اس میں فضل کے عہد کی ایک اہم تقسیم کا بھی ذکر ہے: ایک حصہ "شریعت کے تحت" یعنی عہدِ نامہِ قدیم کا زمانہ، اور دوسرا حصہ "خوشخبری کے تحت" یعنی نئے عہدنامہ کا زمانہ ہے۔
 (
ویسٹ منسٹر اعترافِ ایما
 
ن
 بائبل کو دو حصوں میں تقسیم کرتا ہے: اعمال کا عہد اور فضل کا عہد
اعمال کا عہد
فضل کا عہد
شریعت کے تحت
خوشخبری کے تحت
)










گزشتہ صدی میں، پرنسٹن تھیولوجیکل سیمنری کے مشہور اور قابل ِ احترام بائبلی الہٰیات دان گیرہارڈس ووس نے عہدِ نامہِ قدیم کو مختلف معیاروں کے مطابق تقسیم کیا۔ عہدوں پر توجہ دینے کے بجائے، انہوں نے الہٰی مکاشفہ کی شکل اور مواد میں بڑی بڑی تبدیلیوں  کے مطابق ادوار  کی شناخت کی۔ انہوں نے " نجات سے پہلے کا زمانہ" بیان کیا، یعنی گناہ کے  بعد زوال سے پہلے کا دور؛ پھر "پہلا نجاتی دور" جو زوال کے بعد اور آدم و حوا کے باغ سے نکالے جانے سے پہلے کا تھا؛ پھر وہ دور جو نکالے جانے سے نوح کے طوفان تک جاتا ہے؛ پھر طوفان کے بعد کا دور جو بزرگوں کی طرف لے جاتا ہے؛ پھر بزرگوں کا دور؛ پھر موسیٰ کا دور؛ اور موسیٰ کے بعد کا نبوی دور۔ اور ظاہر ہے، ایک مسیحی ہونے کے ناطے انہوں نے نئے عہدنامہ کا دور بھی شامل کیا۔
اب، جب ایک دور کی شناخت کر لی جاتی  ہے تو بائبلی الہٰیات دان کا کام یہ ہوتا ہے کہ اُس دور میں خدا کے کاموں اور اُس کی مرضی کو ظاہر کرنے والے تاریخی واقعات   پر توجہ دے۔ ظاہر ہے کہ ہر تاریخی دور میں تمام واقعات ایک دوسرے سے جڑے ہوئے تھے۔ لیکن کلام کچھ واقعات کو دوسروں سے زیادہ نمایاں کرتا ہے۔ اس لیے بائبلی الہٰیات دان عام طور پر انہی بنیادی یا مرکزی واقعات پر توجہ دیتے ہیں جو بائبلی تاریخ کو تشکیل دیتے ہیں۔
مثال کے طور پر، جب بائبلی الہٰیات دان اُس حصے پر توجہ دیتے ہیں جسے اکثر "وعدے کا دور" کہا جاتا ہے — یعنی اسرائیل کے بزرگوں، ابرہام، اضحاق اور یعقوب کا زمانہ — تو وہ دیکھتے ہیں کہ خدا نے اس وقت زیادہ تر براہِ راست کلام، رویا اور خوابوں کے ذریعے اپنے آپ کو ظاہر کیا۔ وہ یہ بھی نوٹ کرتے ہیں کہ   توجہ ابرہام، اضحاق اور یعقوب کی اولاد تک محدود ہو گئی تھی۔ وہ دیکھتے ہیں کہ بزرگوں نے کئی قربان گاہوں پر عبادت کی۔ وہ بیان کرتے ہیں کہ بزرگوں کو بے شمار نسلوں کا وعدہ دیا گیا۔ اور وہ زمین کے وعدے کی اہمیت کو بھی نوٹ کرتے ہیں۔ اس طرح کے مشاہدات بزرگوں کے دور کو مجموعی طور پر بیان کرنے کی کوشش ہیں، تاکہ اُن بنیادی واقعات کو پہچانا جائے جو اُس زمانے میں بڑے کردار ادا کرتے رہے۔
یا پھر ، جب بائبلی الہٰیات دان "شریعت کے دور" پر توجہ دیتے ہیں — یعنی موسیٰ کے زمانے پر ، جب اُس نے اسرائیل کو خروج کے ذریعے نکالا اور وعدے کی سرزمین کی فتح کی طرف لے گیا — تو وہ دیکھتے ہیں کہ خدا نے اپنے آپ کو زیادہ تر موسیٰ کی شریعت کے ذریعے ظاہر کیا۔ وہ یہ بھی نوٹ کرتے ہیں کہ وہ توجہ جو پہلے صرف اسرائیل پر تھی، اب قومی سطح پر وسیع ہو گئی۔ وہ بیان کرتے ہیں کہ کس طرح خیمۂ اجتماع بنایا گیا اور عبادت کو وہاں مرکزی حیثیت دی گئی۔ وہ بتاتےہیں کہ اسرائیل کی تعداد بہت بڑھ گئی تھی۔ اور وہ دکھاتے ہیں کہ خدا نے اسرائیل کو وعدے کی سرزمین پر قبضہ کرنے کے لیے رہنمائی کی۔ اس طرح کے واقعات موسیٰ کے دور کو    تفصیل سے بیان کرتے ہیں اور ہمیں بائبلی تاریخ کے اس وقت کا ایک منظر فراہم کرتے ہیں۔
الہٰیات دان اکثر خدا کے منصوبے کو مختلف ادوار اور زمانوں میں تقسیم کرنے کی بات کرتے ہیں۔ نئے عہدنامہ میں ہمیں کئی مثالیں ملتی ہیں کہ کس طرح نئے عہدنامہ نے عہدِ نامہِ قدیم کو تقسیم کیا۔ مثلاً متی کانسب نامہ ابرہام سے شروع ہوتا ہے، پھر داؤد تک جاتا ہے، پھر جلاوطنی تک، اور آخرکار مسیح تک۔ یہ ایک طریقہ ہے جس سے بائبل نے عہدِ نامہِ قدیم کی تاریخ کو تقسیم کیا۔ نئے عہدنامہ میں اور بھی طریقے ہیں۔ پولُس رومیو  ں  5 اور 1 کرنتھیوں 15 میں آدم اور مسیح کا ذکر کرتا ہے؛ وہ  شریعت سے پہلے اور شریعت کے بعد کا ذکر کرتا ہے۔ اس طرح نئے عہدنامہ نے بھی  عہدِ نامہِ قدیم کی تقسیم کے  کئی طریقے دکھائے ہیں  ۔
— ڈاکٹر اسٹیفن جے۔ ویلَم
زمانی تسلسل  
لفظ "زمانی" کا مطلب ہے "وقت کے ساتھ ساتھ"۔ یہ اس بات کی طرف اشارہ کرتا ہے کہ کوئی چیز وقت کے ساتھ کس طرح ترقی کرتی یا بدلتی ہے۔ اس لیے زمانی تسلسل اس بات پر توجہ دیتا ہے کہ خدا کے کام اور کلام کس طرح ایک دور سے دوسرے دور تک آپس میں جڑتے ہیں۔
ہم اس عمل کا  خلاصہ  یوں کر سکتے ہیں: جب ہم بائبلی تاریخ کے مختلف ادوار کے بنیادی واقعات کا ایک دوسرے کے ساتھ موازنہ کرتے ہیں، تو ہمیں نظر آتا ہے کہ ایک دور کے واقعات اور دوسرے دور کے واقعات میں ربط یا مشابہت ہے۔ بائبلی الہٰیات دان ان روابط کی شناخت کرتے ہیں اور سمجھاتے ہیں کہ یہ عہدِ نامہِ قدیم کے ایمان کی افزائش اور ارتقا کو کس طرح ظاہر کرتے ہیں۔
عہدِ نامہِ قدیم کی تشریح کا ایک مشکل لیکن نہایت بابرکت پہلو یہ ہے کہ یہ صرف ایک دور کی تاریخ بیان نہیں کرتا، بلکہ یہ ہزاروں برس کے واقعات کا احاطہ کرتا ہے۔ جب ہم یہ سیکھتے ہیں کہ خدا نے اس طویل عرصے میں کیا کچھ کہا اور کیا کچھ کِیا، تو یہ بات بالکل واضح ہو جاتی ہے کہ خدا کے مکاشفات کئی طرح کی الہٰیاتی ارتقا کو ظاہر کرتے ہیں۔
خدا نے آدم کے عہد میں جو کچھ ظاہر کیا، وہ نوح کے عہد میں محض دہرا نہیں دیا گیا۔ اسی طرح ابرہام کے عہد میں خدا کے مکاشفات محض پہلے کے مکاشفات کی تکرار نہ تھے۔ یہی بات موسیٰ کے عہد اور داؤد کے عہد کے بارے میں بھی درست ہے۔ اور نئے عہد میں خدا کے مکاشفات داؤد کے عہد سے بھی آگے بڑھ گئے۔
لیکن یہ سب مکاشفات ایک دوسرے کے خلاف نہیں تھے۔ بعد کے ادوار کے مکاشفات پہلے ادوار کو اپنے اندر شامل کرتے اور اُن پر مزید تعمیر کرتے گئے۔ مختلف ادوار کے درمیان فرق دراصل بڑھوتری اور پختگی کو ظاہر کرتا ہے۔ عہدِ نامہِ قدیم کا ایمان بالکل ایک بیج کی طرح بڑھا: پہلے ننھا پودا، پھر چھوٹا درخت، اور آخرکار ایک مکمل اور پختہ درخت۔ ان ترقیات کو بیان کرنے کے عمل کو ہم "زمانی تسلسل" ی  کہتے ہیں۔
اس کو سمجھانے کے لیے ہم ابرہام کے عہد کے ایک پہلو پر غور کریں گے، خاص طور پر اُس وعدے پر جو خدا نے ابرہام کو دیا کہ اُس کی نسل کو کنعان کی زمین ملے گی۔ پیدائش   15 : 18 میں لکھا ہے:
 اُسی روز خُداوند نے ابرامؔ سے عہد کِیا اور فرمایا کہ یہ مُلک دریائے مِصرؔ سے لے کر اُس بڑے دریا یعنی دریائے فراتؔ تک۔ ۔۔ میں نے تیری اَولاد کو دِیا ہے۔ (پیدائش 15 : 18) 
یہ واقعہ بزرگوں  کے دور کے کسی بھی ہم وقتی منظر   کا مرکزی حصہ ہے۔ لیکن اس وعدے کی اہمیت کو سمجھنے کے لیے ہمیں دوسرے ادوار کو بھی دیکھنا ہوگا۔ ہمیں یہ سوال کرنا ہوگا: “کنعان کی زمین کے اس وعدے کا پس منظر پہلے کے کون سے واقعات ہیں؟” اور “بعد کے واقعات کس طرح اس وعدے کی اہمیت کو مزیدظاہر کرتے ہیں؟”
سب سے پہلے ابتدائی تاریخ پر غور کریں، جس میں آدم اور نوح کے عہد شامل ہیں۔ جیسا کہ ہم نے پہلے سبق میں دیکھا، آدم کے زمانے میں خدا نے انسان کو اپنا شاہی کاہن بنایا اور اُسے حکم دیا کہ وہ ساری زمین پرحکومت کرے اور اُسے معمورکرے۔ پیدائش 1 : 28  میں لکھا ہے:
 خُدا نے اُن کو برکت دی اور کہا کہ پَھلو اور بڑھو اور زمِین کو معمُور و محکُوم کرو اور سمُندر کی مچھلیوں اور ہوا کے پرِندوں اور کُل جانوروں پر جو زمِین پر چلتے ہیں اِختیار رکھّو۔                                                                                                                                                          ( پیدائش 1 : 28 )
اس وقت تک  انسان نے   گناہ نہیں کیا تھا، اس لیے زمین پر حکمرانی کرنا نسبتاً آسان ہوتا۔ لیکن گناہ نے اس عمل کو مشکل اور تکلیف دہ بنا دیا۔ جیسا کہ خدا نے آدم سے پیدائش   3 : 17 - 19میں کہا :
زمِین تیرے سبب سے لَعنتی ہُوئی۔ مشقّت کے ساتھ تُو اپنی عُمر بھر اُس کی پَیداوار کھائے گا۔  اور وہ تیرے لِئے کانٹے اور اُونٹ کٹارے اُگائے گی اور تُو کھیت کی سبزی کھائے گا۔  تُو اپنے مُنہ کے پسِینے کی روٹی کھائے گا جب تک کہ زمِین میں تُو پِھر لَوٹ نہ جائے اِس لِئے کہ تُو اُس سے نِکالا گیا ہے کیونکہ تُو خاک ہے اور خاک میں پِھر لَوٹ جائے گا۔                                                                                                                                                   ( پیدائش   3 : 17 - 19) 
پھر بھی، گناہ میں گرنے کے بعد بھی خدا نے انسان سے توقع رکھی کہ وہ زمین پر حکمرانی کی کوشش جاری رکھے۔ حتیٰ کہ جب انسانیت کی بدی اتنی بڑھ گئی کہ خدا نے نوح کے زمانے میں دنیا کو تباہ کر دیا، تب بھی خدا نے اپنی بادشاہی کو زمین کے کناروں تک پھیلانے کا حکم برقرار رکھا۔ جیسا کہ خدا نے نوح کو طوفان کے فوراً بعد پیدائش 9 : 1 میں کہا:
 بارور ہو اور بڑھو اور زمین کو معمور کرو  (پیدائش  9 : 1) 
یہ پس منظر ہمیں یہ سمجھنے میں مدد دیتا ہے کہ خدا کا ابرہام کو زمین دینے کا وعدہ انسانیت کے زمین پر حکمرانی کے حکم کی تکمیل کی طرف ایک قدم تھا۔ ابتدائی زمانے میں خدا نے اپنی صورت پر بنے انسان  کو زمین پر اپنی بادشاہی قائم کرنے کے لیے بلایا، تاکہ وہ ویران اور بیکار دنیا میں حکمرانی کرے۔ جب خدا نے ابرہام اور اُس کی نسل کو وعدے کی زمین کنعان پر قبضہ کرنے کے لیے بلایا  تو یہ حکمرانی مزید واضح ہوہوگئی ۔ لیکن یہ قدم بذاتِ خود آخری مقصد نہ تھا۔ بزرگوں کو زمین دینے کا وعدہ مستقبل میں ایک بڑی تکمیل کی طرف ایک مرحلہ تھا۔ جیسا کہ خدا نے ابرہام سے پیدائش 22 : 18 میں کہا:
 تیری نسل کے وسیلہ زمین کی سب قومیں برکت پائیں گی  (پیدائش 22 : 18 ) 
یہ آیت ہمیں یاد دلاتی ہے کہ خدا نے وعدے کی زمین ابرہام اور اُس کی نسل کو ایک بنیاد کے طور پر دی۔ یہ ایک آغاز تھا، جہاں سے وہ ساری قوموں کو نجات کی برکت اور خدا کی عزت کرنے والی حکمرانی کی طرف لے جاتے — بالکل ویسے ہی جیسے خدا نے ابتدا میں انسانیت کے لیے مقرر کیا تھا۔
اسی وجہ سے، ہمارے زمانی تسلسل میں انسانیت کی حکمرانی کا سفر موسیٰ کے عہد تک آگے بڑھتا ہے۔ اس دور میں خدا نے اسرائیل کو وعدے کی زمین میں ایک قومی وطن کے طور پر قائم کیا، اور یشوع کی فتح کے ذریعے بزرگوں  سے کئے ہوئے  وعدے کو مزید آگے بڑھایا۔ جیسا کہ خدا نے یشوع سے یشوع 1  : 6  میں کہا:
    سو مضبُوط ہو جا اور حَوصلہ رکھ کیونکہ تُو اِس قَوم کو اُس مُلک کا وارِث کرائے گا جِسے مَیں نے اُن کو دینے کی قَسم اُن کے باپ دادا سے کھائی۔  ( یشوع 1 : 6 )
جب اسرائیل نے وعدے کی سرزمین پر قبضہ کیا تو انسانیت کو زمین پر حکمرانی کرنے کا جو اصل بلاہٹ دی گئی تھی، اور ابرہام کو زمین دینے کا جو وعدہ کیا گیا تھا، وہ مزید آگے بڑھا ۔ خروج اور فتح کے زمانے میں اسرائیل نے زمین پر قبضہ کیا، اور یہ وعدہ داؤد کے عہد میں مزید پورا ہوا۔ یہ وہ وقت تھا جب اسرائیل نے دشمنوں کے خلاف زمین کو محفوظ بنایا اور ایک بڑی سلطنت  کی صورت میں ترقی کی۔ داؤد کے گھرانے نے اپنی  زمین کو محفوظ بنا کر ابتدائی فتح کو مزید مضبوط اور وسیع کیا۔ لیکن اس شاہی حقیقت نے مستقبل کی طرف اور  اُس دن کی طرف بھی اشارہ کیا جب داؤد کے گھرانے کی راستباز حکمرانی پوری زمین پر پھیل جائے گی۔ یہی امید زبور   72 : 8 - 17 میں بیان کی گئی ہے:
اُس کی سلطنت سمُندر سے سمُندر تک اور دریایِ فرات سے زمِین کی اِنتہا تک ہو گی۔۔۔۔سب بادشاہ اُس کے سامنے سرنِگُوں ہوں گے۔کُل قَومیں اُس کی مُطِیع ہوں گی۔
 اور لوگ اُس کے وسِیلہ سے برکت پائیں گے۔سب قَومیں اُسے خُوش نصِیب کہیں گی۔                        (زبور   72 : 8 - 17 ) 
داؤد کے عہد میں یہ امید تھی کہ داؤد کا گھر خدا کے ساتھ وفادار ثابت ہوگا، اور بادشاہی پھیلے گی، نجات آئے گی، اور ایماندار پوری زمین پر حکمرانی کریں گے۔
افسوس کہ یہ عظیم امید جلاوطنی اور ناکام بحالی کے زمانے میں ٹوٹ گئی۔ یہ وقت  تکمیل کا نہیں بلکہ ناکامی کا دور بن گیا۔ یہ خدا کے لوگوں کی زمین پر حکمرانی کے لیے ایک بڑا دھچکا تھا۔ خدا  کی عدالت اُن پرآ ئی، اور اُس نے شمالی اور جنوبی دونوں سلطنتوں کو اُن کی زمین سے نکال کر جلاوطنی میں بھیج دیا۔
پھر بھی، اپنی رحمت میں خدا نے کچھ اسرائیلیوں کو واپس زمین پر لایا۔ اُس نے داؤد کی نسل سے زُربابل کو اپنے لوگوں کا حاکم بنایا اور اُسے قوموں پر بڑی فتح دینے کا وعدہ کیا۔ جیسا کہ حجّی    2 : 7 - 9 میں لکھا ہے:
مَیں سب قَوموں کو ہِلا دُوں گا اور اُن کی مرغُوب چِیزیں آئیں گی اور مَیں اِس گھر کو جلال سے معمُور کرُوں گا ۔۔۔۔اِس پِچھلے گھر کی رَونق پہلے گھر کی رَونق سے زِیادہ ہو گی ربُّ الافواج فرماتا ہے اور مَیں اِس مکان میں سلامتی بخشُوں گا ربُّ الافواج فرماتا ہے۔ (حجّی 2:   7 -9 ) 
اگر بنی  اسرائیل وفادار رہتے، تو داؤد کے گھرانے کے وسیلہ نجات کی برکت دنیا بھر میں پھیلنے لگتی۔ لیکن وہ لوگ جو اپنی  زمین پر واپس آئے، وہ  بار بار خدا کے خلاف بغاوت کرتے رہے، اور برکت اور توسیع کے وعدے کبھی پورے نہ ہوئے۔ حقیقت میں، بحالی ایک بڑی ناکامی ثابت ہوئی۔
یہی وہ مقام ہے جہاں مسیحی بائبلی الہٰیات دان بائبلی تاریخ کے آخری مرحلے کی طرف رجوع کرتے ہیں — یعنی نئے عہد میں تاریخ کا نکتہ ِ عروج۔ نیا عہدنامہ ایمان والوں کو یقین دلاتا ہے کہ خدا نے مسیح  کے زریعے کام  کیا تاکہ جلاوطنی اور ناکام بحالی کی ناکامیوں کو پلٹ دے، اور زمین پر نجات یافتہ انسانیت کی حکمرانی  کی تکمیل کرے۔ یسوع اس لیے آیا کہ جلاوطنی کی لعنت کو ختم کرے، گناہ سے آزادی اور نجات دے، تاکہ جو اُس کی پیروی کریں وہ اُس کے ساتھ زمین پر حکمرانی کریں۔ جیسا کہ یسوع نے خود مکاشفہ 26:2  میں کہا:
جو غالِب آئے اور جو میرے کاموں کے مُوافِق آخِر تک عمل کرے مَیں اُسے قَوموں پر اِختیار دُوں گا۔  (مکاشفہ 26:2 ) 
 “ہمیں کلیسیا کی تاریخ اور عام تاریخ میں  جانا چاہیے تاکہ  ہم سمجھ سکیں کہ خدا کس طرح کام کرتا رہا ہے۔ تقریباً 2000 قبل مسیح  میں جب خدا نے ابرہام کو چُنا  ، اُس وقت بھی خدا نے دنیا کے لیے برکت کا ارادہ کیا تھا۔ خدا نے ایک آدمی کو چُن کر پوری دنیا کو برکت دینے کا منصوبہ بنایا۔ اُس نے ابرہام کے ساتھ رشتہ قائم کیا۔اُس شخص کو فضل دیا جو بالکل  مستحق نہیں  تھا، اور پھر اُس کے خاندان کے ساتھ عہد کے تعلق میں کام کیا… تاکہ جب مسیح آئے، یہ صرف یہودیوں کے لیے نہ ہو، بلکہ پوری دنیا کے لیے ہو۔ یہ پوُری دُنیا کا خدا ہے، اور وہ اسی طریقے سے لوگوں کے ساتھ تعلق رکھتا ہے۔ جب یسوع آیا،  تو اُس نے ان سب امیدوں اور وعدوں کو پورا کیا، اور نئے عہدنامہ میں بھی کہا گیا ہے کہ ابرہام اُس دن کا انتظار کر رہا تھا، اور ابرہام اب بھی اُس مکمل دن کا انتظار کر رہا ہے، جب وہ جی اُٹھے گا اور سب ایمان والے اُس کے ساتھ پوری زمین پر ہوں گے۔ 
— ڈاکٹر کلیے کوارٹرمین
یہ مختصر مثال دکھاتی ہے کہ بائبلی تاریخ کا زمانی تسلسل   کس طرح ہمیں عہدِ نامہِ قدیم کو سمجھنے میں بصیرت دیتا ہے۔ عہدِ نامہِ قدیم کو اُس تاریخ کے آئینے کے طور پر دیکھنا    کرتا   شریعت کی اہمیت کو سمجھنے کا ایک نہایت ضروری طریقہ ہے۔
اب جبکہ ہم نے یہ خاکہ بنایا ہے کہ کس طرح ہم اپنے  خُداوند بادشاہ کے کلام کو آئینے اور کھڑکی کے طور پر دیکھ سکتے ہیں، اب ہمیں اپنی توجہ اس طرف کرنی چاہیے کہ عہدِ نامہِ قدیم کی شریعت کو ایک تصویر کے طور پر دیکھیں — یعنی ادبی خاکوں اور تصویری مناظر کے ایک مجموعے کے طور پر۔
شریعت بطور تصویر

ہر شخص جو عہدِ نامہِ قدیم سے واقف ہے جانتا ہے کہ یہ ہمیں محض موضوعات یا نکات کی فہرست کے طور پر نہیں دیا گیا۔ نہ ہی یہ سیدھی سادی تاریخی رپورٹ ہے۔ جیسا کہ ہم نے اس سبق میں پہلے کہا، عہدِ نامہِ قدیم ہمیں مختلف موضوعات پر مستند بصیرت دیتا ہے اور یہ حقیقی تاریخی ریکارڈ بھی فراہم کرتا ہے۔ لیکن سب سے بڑھ کر، عہدِ نامہِ قدیم کی شریعت دراصل ادبی کاموں کا ایک مجموعہ ہے، گویا کتابوں کی ایک لائبریری ہے ۔ہم دیکھیں گے کہ  بائبلی مصنفین نے ہر کتاب کا مواد اور ساخت ایسی رکھی  کہ قدیم اسرائیلی خدا کی بادشاہی کو آگے بڑھا سکیں، اور خدا کے عہدوں کی پالیسیوں کے مطابق زندگی گزار سکیں۔ اسی وجہ سے خدا کے وفادار لوگوں نے ہمیشہ عہدِ نامہِ قدیم کی کتابوں کو تصویروں یا ادبی خاکوں کے طور پر دیکھ کر اُن سے بصیرت حاصل کی ہے.
 (
ادبی تجزئیے میں ہم عہد نامہِ قدیم کو ادبی شاہکاروں کے مجموعے کے طور پر دیکھتے ہیں۔
)عہدِ نامہِ قدیم کی شریعت کو اس طرح دیکھنا کئی لحاظ سے بالکل ایسا ہی ہے جیسے کوئی آرٹ میوزیم میں جائے۔ اگر آپ کبھی کسی میوزیم یا فنونِ لطیفہ کی نمائش میں گئے ہوں تو آپ جانتے ہیں کہ اکثر ماہرین یا دوسرے دیکھنے والے روشنی، رنگ، لکیروں، شکل اور بناوٹ کے استعمال کی طرف توجہ دلاتے ہیں۔ پھر وہ یہ بھی بتاتے ہیں کہ یہ مصور  کیا کہنا چاہتا تھا۔ کیا اُس کا مقصد مذہبی تھا؟ کیا وہ سیاسی  سوچ کا تھا؟ کیا وہ کسی مثالی چیز کو دکھا  رہا تھا؟ یا کسی برائی یا ناانصافی کو بے نقاب کر رہا تھا؟ اس طرح کے سوالات کی فہرست بہت طویل ہے۔
ان سوالات کے جواب دینے کے لیے فن کے ناقدین صرف کینوس پر نظر آنے والی چیزوں پر ہی نہیں بلکہ اس سے زیادہ آگے    بڑھ کر غور کرتے ہیں۔ وہ پوچھتے ہیں: "مصور کون تھا؟"،  " مصور کے تجربات نے اُس کے فن کو کس طرح متاثر کیا؟" اور یہ بھی پوچھتے ہیں: "یہ فن پارہ  کس کے لیے بنایا گیا تھا؟"،  " مصور نے دوسروں کے عقائد، اعمال اور جذبات پر اثر ڈالنے کے لئےاپنے فن کو کس طرح ڈیزائن کیا  ؟"
بالکل اسی طرح ہم عہدِ نامہِ قدیم کی کتابوں کو تصویروں کے طور پر دیکھ سکتے ہیں۔ ہم صرف کتاب کے صفحات پر لکھی باتوں کو نہیں دیکھتے بلکہ مصنفین کی زندگیوں اور اُن کے قارئین  کی ضروریات پر بھی غور کرتے ہیں۔ اس طریقے کو ہم "ادبی تجزیہ" کہتے ہیں کیونکہ یہ اس بات پر توجہ دیتا ہے کہ بائبلی مصنفین نے اپنی کتابوں کو خدا کے لوگوں کے عقائد، اعمال اور جذبات پر اثر ڈالنے کے لئےکس طرح ڈیزائن کیا  ۔
عہدِ نامہِ قدیم کی کتابوں کو تصویروں کے طور پر دیکھنے کے لیے ہم وہی طریقہ اپنائیں گے جو پہلے اپنایا ہے۔ پہلے ہم اس طریقے کی بنیاد یا جواز پر بات کریں گے۔ پھر ہم اس کے مرکز یا فوکس پر غور کریں گے۔ آئیے پہلے ادبی تجزیے کی بنیاد کو دیکھتے ہیں۔
بنیاد
ادبی تجزیے کی بنیاد کو کئی طریقوں سے دیکھا جا سکتا ہے، لیکن ہمارے  مطالعے کےمقصد کے لیے ہم اسے دو عوامل تک محدود کریں گے: پہلا، خود کلام کا کردار؛ اور دوسرا، بائبلی مصنفین اور معتبر کرداروں کی مثالیں۔ آئیے پہلے دیکھیں کہ عہدِ نامہِ قدیم کا کردار کس طرح یہ ظاہر کرتا ہے کہ کتابوں کو ادبی خاکوں کے طور پر دیکھنا کیوں اہم ہے۔
کلام کا کردار  
ادبی تجزیہ عہدِ نامہِ قدیم کی شریعت میں پائی  جانے والی کم از کم تین واضح خصوصیات پر مبنی ہے  ۔
1. سب سے پہلے، شریعت ہمیں کتابوں یا ادبی اکائیوں کی صورت میں ملی ہے۔ عہدِ نامہِ قدیم دراصل نسبتاً  انفرادی اور آزاد طوماروں یا کتابوں کا مجموعہ ہے جو تقریباً ایک ہزار سال کے عرصے میں اسرائیل کی ضروریات کو پورا کرنے کے لیے لکھی گئیں۔ جدید بائبل کے فہرستِ مضامین پر ایک نظر ڈالنے سے پتہ چلتا ہے کہ اس میں 39 کتابیں ہیں۔ زیادہ تر طلبہ اس روایتی فہرست سے واقف ہیں، لیکن ہمیں ان ادبی اکائیوں کے بارے میں کچھ باتیں یاد رکھنی چاہئیں۔
2. ہمیں کتابوں کے ناموں پر زیادہ انحصار نہیں کرنا چاہیے کیونکہ یہ اصل  نام نہیں ہیں۔ کچھ عنوانات قدیم یہودی روایات سے آئے، کچھ Septuagint یعنی عہدِ نامہِ قدیم کے یونانی ترجمے سے، اور   جدید بائبل کے عنوانات کچھ بعد کی مسیحی روایات سے آئے۔
3. ہمیں یہ بھی یاد رکھنا چاہیے کہ 1 اور 2 سموئیل، 1 اور 2 سلاطین، اور 1 اور 2 تواریخ اصل میں صرف تین کتابیں تھیں: سموئیل، سلاطین اور تواریخ۔ اسی طرح کئی مفسرین  کہتے ہیں  کہ عزرا اور نحمیاہ بھی اصل میں ایک ہی کتاب تھی۔ اس لیے جب ہم ادبی تجزیے کے ساتھ عہدِ نامہِ قدیم کو پڑھتے ہیں تو ہمیں شریعت کی اصل اکائیوں کو ذہن میں رکھنا چاہیے۔
اسی طرح ہمیں کتابوں کے ترتیب   پر بھی زیادہ انحصار نہیں کرنا چاہیے۔ عہدِ نامہِ قدیم کی کتابوں کا آرڈر تاریخ کے دوران مختلف رہا ہے۔ پہلی صدی میں جوسفُس کے زمانے سے ہی یہودی برادریوں نے عہدِ نامہِ قدیم کو تین بڑے حصوں میں تقسیم کیا: شریعت (تورات)، انبیاء(نبیئیم)، اور مکتوبات (کتوُویم)۔ اسی وجہ سے صدیوں سے یہودی برادریاں عبرانی بائبل کو تنخ کہتی ہیں — “T” توراہ کے لیے، “N” نبیئیم کے لیے، اور “K” کتوویم کے لیے۔ نیا عہدنامہ بھی اس روایت کو ظاہر کرتا ہے، اور  کبھی پورے عہدِ نامہِ قدیم کو  "شریعت اور انبیا ء  "کہتا ہے، اور کبھی “شریعت، انبیاءاور زبور” کہتا ہے۔
لیکن زیادہ تر مسیحی کلیسیا نے عہدِ نامہِ قدیم کی کتابوں کو Septuagint کے مطابق ترتیب دیا ہے، یعنی یونانی عہدِ نامہِ قدیم کے مطابق۔ اس ترتیب میں ہم عام طور پر یوں بات کرتے ہیں: شریعت یا Pentateuch؛ تاریخی کتابیں — یشوع سے آسترتک؛ شاعری کی کتابیں — ایوب سے غزل الغزلات تک؛ اور نبیوں کی کتابیں — یسعیاہ سے ملاکی تک۔
یہ مختلف ترتیبیں ہمیں ایک اہم بات بتاتی ہیں: عہدِ نامہِ قدیم کی کتابیں اصل میں نسبتاً انفرادی اور  آزاد ادبی کام تھیں۔ اس لیے جب ہم شریعت کو ایک تصویر کے طور پر دیکھتے ہیں تو ہمیں سب سے پہلے ہر کتاب کو ایک الگ اکائی کے طور پر سمجھنا چاہیے۔ پیدائش کو اُس کی اپنی ساخت اور الہٰیاتی فکر کے ساتھ دیکھنا چاہیے؛ خروج کو اُس کی اپنی حیثیت میں، اور اسی طرح باقی کتابوں کو بھی اِسی طڑھ دیکھنا  چاہیے۔
 
بائبل میں زیادہ تر بنیادی ادبی اکائی کتاب ہی ہے۔ اگرچہ کچھ استثنائی مثالیں موجود ہیں، جیسے زبور۔لیکن عمومی طور پر بائبل کو کتابوں کی صورت میں لکھا گیا ہے اور یہی وجہ ہے کہ ہمیں ہر کتاب کو ایک مکمل اکائی کے طور پر دیکھنا چاہیے۔۔ مصنفین نے منصوبہ بندی کے ساتھ کتابیں لکھیں،۔ اس کا مطلب یہ ہے کہ کسی حصے کا سیاق  و سباق صرف اُس سے پہلے اور بعد کے حصے تک محدود نہیں ہوتا۔ یقیناً یہ بھی اہم ہے کہ ہم دیکھیں کہ کسی آیت یا پیراگراف کے آگے اور  پیچھے کیا لکھا ہے، لیکن اس سے بھی زیادہ ضروری یہ ہے کہ ہم  یہ بات سمجھیں کہ وہ حصہ پوری کتاب میں کس کردار ادا کرتا ہے۔ یعنی وہ کتاب کے مجموعی پیغام اور ڈھانچے میں کس طرح فٹ بیٹھتا ہے۔
— ڈاکٹر ڈیوڈ آر۔ باؤر
ادبی تجزیے کی اہمیت کو ظاہر   کرنے والی عہدِ نامہِ قدیم کی ایک دوسری نمایاں خصوصیت  یہ ہے کہ اس کی کتابیں نہایت اعلیٰ اور پیچیدہ ادبی خوبیوں کی حامل ہیں۔ عام تجربے سے ہم جانتے ہیں کہ کچھ تحریریں اپنی ادبی بناوٹ اورفن کی بلندی کے اعتبار سے زیادہ توجہ چاہتی ہیں، جبکہ کچھ بالکل سادہ ہوتی ہیں۔ مثال کے طور پر، اگر کوئی خریداری کی فہرست شاعری کے انداز میں لکھی جائے تو  یہ  بہت عجیب لگے گا ۔ اسی طرح ایک مختصر نوٹ عام طور پر اتنی باریک بینی سے نہیں لکھا جاتا جتنا ایک مفصل ناول لکھا جاتا ہے۔ سادہ تحریروں میں ہم زیادہ ادبی پہلوؤں پر غور نہیں کرتے، لیکن جب ہم کسی پیچیدہ ناول یا نظم کو پڑھتے ہیں اور ہم گہری بصیرت حاصل کرنا چاہتے ہیں تو ہمیں مصنف کی ادبی تکنیکوں پر توجہ دینا پڑتی ہے۔
آثارِ قدیمہ کے ماہرین نے بائبلی زمانے کی دوسری تہذیبوں سے مختلف قسم کی تحریریں دریافت کی ہیں۔ ان میں خطوط، فہرستیں، رسیدیں اور اس جیسی چیزیں شامل ہیں جن میں زیادہ ادبی پیچیدگی نہیں پائی جاتی۔ لیکن اسی دور کی کچھ تحریریں نہایت شاندار اور پیچیدہ ادبی شہ پارے ہیں۔ قدیم مشرقِ قریب کی بڑی تہذیبوں میں مفصل اساطیر، پیچیدہ قانونی دستاویزات اور  تفصیلی  رسوماتی مسودے موجود تھے۔ یہ سب تحریریں بڑی محنت اور فنکاری سے تیار کی گئی تھیں۔
یقیناً، عہدِ نامہِ قدیم کی کتابیں دنیا کی قدیم ترین اور سب سے زیادہ پیچیدہ ادبی تحریروں میں شمار ہوتی ہیں۔ معیار کے اعتبار سے یہ کتابیں اکثر دوسری عظیم تہذیبوں کے بہترین ادب کے برابر یا اُن سے بھی بڑھ کر ہیں۔ ان ادبی خوبیوں کو سمجھنے سے ہمیں یہ جاننے میں مدد ملتی ہے کہ بائبلی مصنفین نے اپنے قارئین  کی زندگیوں پر کس طرح اثر ڈالنے کی کوشش کی۔
عہدِ نامہِ قدیم کا ادبی تجزیہ کرنے کی  تیسری وجہ   یہ ہے کہ اس میں ادبی تنوع پایا جاتا ہے۔ عہدِ نامہِ قدیم کی شریعت ایک ہموار زمین کی طرح نہیں ہے جس میں ہر صفحے پر ایک ہی طرح کی تحریر ہو۔ بلکہ یہ ایک متنوع منظرنامہ ہے، جس میں پہاڑ، دریا، جھیلیں، زرخیز میدان، صحرا اور سمندر سب شامل ہیں۔ دوسرے لفظوں میں، عہدِ نامہِ قدیم کی کتابیں مختلف اصناف یا ادبی انواع کی نمائندگی کرتی ہیں۔
کچھ کتابیں زیادہ تر قصہ گوئی یا بیانیہ ہیں، جیسے پیدائش، یشوع، قضاۃ اور روت۔ ان کتابوں میں نسب نامے، فہرستیں، نظمیں، عبادت اور سماجی ہدایات بھی شامل ہیں۔ کچھ کتابیں زیادہ تر شاعری پر مشتمل ہیں، جیسے زبور، ایوب اور کئی نبیوں کی کتابیں۔ کچھ کتابیں نہایت فنکارانہ نثر میں لکھی گئی ہیں، جیسے واعظ اور ملاکی۔ اس کے علاوہ، استثنا کی کتاب زیادہ تر خطبات پر مشتمل ہے۔
یہ جاننا بہت اہم ہے کہ عہدِ نامہِ قدیم کی کتابیں مختلف اصناف میں لکھی گئی ہیں۔ کیونکہ ہر صنف اپنے قارئین  پر اثر ڈالنے کا الگ طریقہ رکھتی ہے۔ شریعت کو شریعت کے طور پر پڑھنا چاہیے؛ خطبات کو خطبات کے طور پر؛ کہانیوں کو کہانیوں کے طور پر؛ نظموں کو نظموں کے طور پر؛ امثال کو امثال کے طور پر؛ رویا کو رویا کے طور پر؛ اور نبوت کو نبوت کے طور پر پڑھا جانے چاہیئے۔ اگر ہم یہ جاننا چاہتے ہیں کہ عہدِ نامہِ قدیم کی کتابیں اصل میں کس طرح خدا کے لوگوں کی زندگیوں پر اثر ڈالنے کے لیے لکھی گئیں، تو ہمیں ہر کتاب کی صنف کو مدنظر رکھنا ہوگا۔ یہ بھی ایک طریقہ ہے جس سے خود کلام کا کردار ہمیں ادبی تجزیے کی اہمیت دکھاتا ہے۔
  یہ سمجھنا بہت ضروری ہے کہ جس بائبلی حصے کا مطالعہ کیا جا رہا ہے اُس کی صنف کیا ہے، کیونکہ یہ ہمیں درست تشریح کرنے میں مدد دیتی ہے۔ یہ ہمیں متن سے صحیح سوالات کرنے میں رہنمائی دیتی ہے۔ بڑی اصناف — شاعری، بیانیہ، شریعت کے حصے — یہ سب ہمیں یہ سمجھنے میں مدد دیتی ہیں کہ ہمیں کیا توقع رکھنی چاہیے۔ اگر متن  کی صنف شاعری ہے تو ہم اُس  کے بارے میں مختلف سوالات کریں گے، اور اگر وہ بیانیہ ہے تو مختلف سوالات کریں گے۔ شاعری اکثر تاریخی واقعات کی تفصیلات بیان کرنے کے لیے نہیں ہوتی، بلکہ زیادہ تر علامتی اور مجازی زبان استعمال کرتی ہے۔ اس لیے مختلف اصناف کو مختلف طریقوں سے سمجھنا اور تشریح کرنا ضروری ہے۔ 
— ڈاکٹر جم جارڈن

کلام کے کردار کے علاوہ، ادبی تجزیہ کی بنیاد بائبلی مثالوں پر بھی ہے۔ یعنی خود بائبلی مصنفین اور معتبر بائبلی کرداروں نے عہدِ نامہِ قدیم کی شریعت کو اسی انداز میں استعمال کیا۔ انہوں نے کتابوں کو محض تاریخی ریکارڈ یا موضوعات کی فہرست کے طور پر نہیں دیکھا، بلکہ انہیں ادبی خاکوں اور تصویری مناظر کے طور پر سمجھا۔ اس طرح انہوں نے دکھایا کہ خدا کے کلام کو کس طرح اس کی اصل ادبی ساخت اور انداز کے ساتھ پڑھنا چاہیے تاکہ اُس کے پیغام کو صحیح طور پر سمجھا جا سکے۔
یہ مثالیں ہمیں یہ سکھاتی ہیں کہ بائبلی مصنفین نے نہ صرف خدا کے کلام کو لکھا بلکہ اُس کی ترتیب، اسلوب اور ادبی خوبیوں کو بھی اس طرح استعمال کیا کہ وہ اپنے قارئین کے عقائد، اعمال اور جذبات پر اثر ڈال سکیں۔ اس لیے جب ہم عہدِ نامہِ قدیم کی شریعت کو ادبی تجزیے کے ذریعے دیکھتے ہیں تو ہم دراصل وہی طریقہ اپناتے ہیں جو خود بائبلی مصنفین اور خدا کے منتخب کردہ کرداروں نے اپنایا تھا۔
بائبلی مثالیں
جب بھی بائبلی مصنفین اور کرداروں نے عہدِ نامہِ قدیم کو اس نظر سے دیکھا کہ مصنف اپنے قارئین کو کیا پیغام دینا چاہتا ہے، تو انہوں نے دراصل ایک طرح کا ادبی تجزیہ استعمال کیا۔
مثال کے طور پر،    یسوع نے نے طلاق کے بارے میں موسیٰ کی  اس تعلیم  کے ادبی تجزیہ پر زور دیا جو   استثنا    24 : 1   میں نظر آتی ہے۔ مرقس   10 : 4  میں کچھ فریسیوں نے یسوع 
کے نظریے کو چیلنج کرتے ہوئے کہا:
   اُنہوں نے کہا مُوسیٰ نے تو اِجازت دی ہے کہ طلاق نامہ لِکھ کر چھوڑ دیں۔ (   مرقس   10 : 4  )

یسوع کے زمانے میں کچھ فریسیوں نے استثنا  24 : 1کو اس طرح سمجھا کہ آدمی  کسی بھی وجہ سے عورت کو طلاق دے سکتا ہے، بس شرط یہ ہے کہ وہ اُسے طلاق نامہ دے۔ لیکن یسوع نے اس غلط تشریح کو درست کیا۔ اُس نے اس حصے کو موسیٰ کے مقصد اور اُس کے قارئین کی حالت کے تناظر میں پڑھا۔ مرقس  10 : 5میں یسوع نے کہا:
 مگر یِسُوعؔ نے اُن سے کہا کہ اُس نے تُمہاری سخت دِلی کے سبب سے تُمہارے لِئے یہ حُکم لِکھا تھا۔  ( مرقس 10 : 5 )
یسوع نے واضح کیا کہ موسیٰ نے طلاق کی اجازت اسرائیلیوں کے سخت دل ہونے کی وجہ سے دی تھی۔ یہ ایک رعایت تھی، نہ کہ یہ خدا کا  منصوبہ تھا۔
ہمارے لیے یہاں یہ سمجھنا ضروری ہے کہ یسوع نے استثنا 24 کے متن کو اُس کے تاریخی پس منظر سے الگ نہیں کیا۔ اُس نے اس حصے کو موسیٰ کے بطور مصنف اور قدیم اسرائیلیوں کے بطور قارئین کے تناظر میں دیکھا۔ فریسی موسیٰ کے مقصد کو نظرانداز کر بیٹھے تھے، لیکن یسوع نے ان عوامل کی اہمیت کو پہچانا اور درست نتیجہ نکالا کہ یہ حکم دراصل اُن کی گناہ آلود حالت کے سبب دیا گیا تھا، نہ کہ ایک مثالی معیار کے طور پر۔
ایک اور مثال ہمیں گلتیوں  4 : 22-24  میں ملتی ہے۔ پولُس نے ابرہام کی بیوی سارہ اور اُس کے بیٹے اضحاق، اور سارہ کی خادمہ ہاجرہ اور اُس کے بیٹے اسماعیل کی کہانیوں کے بارے میں لکھا:
یہ لِکھا ہے کہ ابرہامؔ کے دو بیٹے تھے۔ ایک لَونڈی سے۔ دُوسرا آزاد سے۔  مگر لَونڈی کا بیٹا جِسمانی طَور پر اور آزاد کا بیٹا وعدہ کے سبب سے پَیدا ہُؤا۔  اِن باتوں میں تمثِیل پائی جاتی ہے اِس لِئے کہ یہ عَورتیں گویا دو عہد ہیں۔ ایک کوہِ سِینا پر کا جِس سے غُلام ہی پَیدا ہوتے ہیں اور وہ ہاجرؔہ ہے۔   ( 4 : 22-24   )
یہاں پولُس نے عہدِ نامہِ قدیم کی کہانیوں کو ادبی اور تمثیلی انداز میں سمجھا۔ اُس نے دکھایا کہ کس طرح یہ کہانیاں خدا کے مختلف عہدوں کی نمائندگی کرتی ہیں۔ یہ بھی ایک ادبی تجزیہ کی مثال ہے، جہاں مصنف نے متن کو اُس کے اصل مقصد اور قارئین کے تناظر میں پڑھا اور اُس سے گہری الہٰیاتی بصیرت اخذ کی۔
 (
ابر
ہ
ام سارہ مے معاملے میں خدا سے وفادار تھا اور ہاجرہ کے معاملے میں خدا سے وفادار نہیں تھا۔
)پولُس نے گلتیوں 4:24 میں کہا کہ ابرہام کا سارہ اور اضحاق کے ساتھ، اور ہاجرہ اور اسماعیل کے ساتھ تعلقات کا بیان "تمثیلی طور پر سمجھا جا سکتا ہے" کیونکہ یہ "دو عہدوں" کی نمائندگی کرتے ہیں۔ دوسرے لفظوں میں، پولُس نے یہ سمجھا کہ پیدائش میں ابرہام کے ان تعلقات کا ذکر ایک خاص مقصد کے لیے کیا گیا تھا، تاکہ اصل اسرائیلی قارئین کو ایک سبق دیا جا سکے۔
پیدائش کے ریکارڈ نے واضح کیا کہ ابرہام کے سامنے خدا کے ساتھ تعلق رکھنے کے دو راستے تھے: ایک طرف سارہ اور اضحاق کا راستہ، اور دوسری طرف ہاجرہ اور اسماعیل کا راستہ۔ ایک طرف، ابرہام خدا کے ساتھ وفادار رہا جب اُس نے خدا پر بھروسہ کیا کہ وہ سارہ کے وسیلہ بیٹے کا وعدہ پورا کرے گا۔ یہ راستہ مشکل تھا، لیکن یہی خدا کی برکت کا راستہ تھا۔ دوسری طرف، جب  ابرہام نے اپنی کوششوں پر بھروسہ کیا  توخدا کے ساتھ بے وفائی کا مرتکب ہوا اور ہاجرہ، مصری خادمہ، کے وسیلہ سے بیٹا حاصل کیا۔ یہ راستہ  ابرہام  کے لئےخدا  کی عدالت  کا سبب بنا۔
جب موسیٰ نے ابرہام کی زندگی کے بارے میں لکھا، تو وہ اس بات سے بخوبی آگاہ تھا کہ ابرہام کے فیصلے اسرائیلی قارئین کے لیے کتنے اہم ہیں۔ اُس نے یہ کہانیاں اس لیے بیان کیں تاکہ اسرائیلی قارئین اپنی زندگی میں بھی دو راستوں کو پہچان سکیں۔
ایک طرف، موسیٰ نے سارہ اور ہاجرہ کا ذکر اس لیے کیا کہ وہ اپنے قارئین کو خدا پر بھروسہ کرنے کی دعوت دے، تاکہ وہ اُس وعدے پر قائم رہیں جو خدا نے اُنہیں بے شمار نسلیں دینے اور وعدے کی زمین کا وارث بنانے کے لیے کیا تھا۔ خدا پر بھروسہ کرنا مشکل تھا، لیکن یہی برکت کا راستہ تھا۔ دوسری طرف، موسیٰ نے اسرائیلیوں کو خبردار کیا کہ وہ انسانی کوششوں پر بھروسہ نہ کریں اور مصر کی طرف نہ لوٹیں، بالکل ویسے  جیسے ابرہام نے مصری خادمہ ہاجرہ کی طرف رجوع کیا تھا۔ ایسا کرنے سے اسرائیل پر خدا کا انصاف  نازل ہوتا۔
اسی  کو سامنے رکھتے ہوئے پولُس نے ان کہانیوں کو گلتیہ کی کلیسیاؤں کی حالت پر لاگو کیا۔ گلتیوں کے سامنے بھی ایک انتخاب تھا: ایک طرف پولُس  کی  سچی خوشخبری، اور دوسری طرف ایک جھوٹی خوشخبری جو یروشلم کے نمائندوں کے ذریعے اُن کی کلیسیاؤں میں آئی تھی ۔ سچی خوشخبری یہ تھی کہ نجات مسیح میں خدا کے وعدوں پر بھروسہ کرنے سے آتی ہے۔ جھوٹی خوشخبری خدا کے وعدوں پر ایمان سے ہٹا کر لوگوں  کو   انسانی کوششوں کی طرف لے جاتی تھی، یعنی شریعت کی اطاعت کو نجات کا راستہ سمجھنا۔
جیسا کہ پولُس نے گلتیوں میں کہا، جو لوگ خدا کے وعدوں پر ایمان رکھتے ہیں وہ سارہ کے فرزند ہیں اور وعدے کے وارث ہیں۔ لیکن جو لوگ جھوٹی خوشخبری کی پیروی کرتے ہیں وہ ہاجرہ کے فرزند ہیں اور نجات کے وارث نہیں۔ پولُس نے واضح کیا کہ خدا کے وعدوں پر ایمان رکھنے والی سچی خوشخبری  برکت کی طرف لے جاتی ہے، جبکہ جھوٹی خوشخبری  جو شریعت کی اطاعت کو نجات کا ذریعہ سمجھتی ہے، صرف عدالت  اور سزا کی طرف لے جاتا ہے۔
یوں  پولُس نے  ادبی تجزیے پر توجہ   دی،  یعنی یہ دیکھا کہ موسیٰ نے اپنی تاریخی تحریر کو اپنے قارئین کے لیے کس طرح ترتیب دیا — جس نے اُسے یہ بصیرت دی کہ وہ پیدائش کو گلتیہ کی کلیسیا کی صورتحال  پر لاگو کرے۔
اب جبکہ ہم نے یہ دیکھا کہ عہدِ نامہِ قدیم کی شریعت کو ایک تصویر کے طور پر دیکھنے کی بنیاد کیا ہے، تو  اب ہمیں اپنی توجہ اس طرف کرنی چاہیے کہ ادبی تجزیے کا مرکز کیا ہے۔ یعنی جب ہم عہدِ نامہِ قدیم کی شریعت کو اس نظر سے دیکھتے ہیں تو  اس طریقۂ کار کے بنیادی مقاصد اور اہم پہلو کیا ہیں ۔
ارتکاز
ایونجیلیکل  مسیحی اکثر کلام کی درست تشریح کے طریقے کو "گرامر-تاریخی تفسیر" (grammatico-historical exegesis) کہتے ہیں۔ اس سے مراد یہ ہے کہ تفسیر یا تشریح سب سے پہلے متن کی گرامر یا اس کے ڈیزائن پر توجہ دے۔ لیکن ساتھ ہی یہ تاریخی بھی ہونی چاہیے۔ یعنی متن کی گرامر کو اُس مصنف اور اُس کے اصل قارئین کے تاریخی پس منظر میں دیکھنا ضروری ہے۔ یہ عوامل کسی بھی ذمہ دارانہ موضوعاتی یا تاریخی تجزیے میں کسی نہ کسی درجے پر شامل ہوتے ہیں، لیکن ادبی تجزیے میں یہ خاص طور پر نہایت اہم ہیں۔
ادبی تجزیے کے مرکز کو دیکھنے کے لیے ہم تین پہلوؤں پر غور کریں گے:
1. مصنف (Writer)
2. اصل قارئین (Original Audience)
3. دستاویز یا متن (Document/Text)
آئیے سب سے پہلے عہدِ نامہِ قدیم کی شریعت کے مصنفین پر غور کریں۔
مصنف 
مسیح کے پیروکار سمجھتے ہیں کہ خدا نے پورے عہدِ نامہِ قدیم کی شریعت کو الہام کے ساتھ لکھوایا۔ لیکن جیسا کہ ہم نے پہلے دیکھا، یہ الہام ایک "نامیاتی" عمل تھا۔ خدا نے اپنے منتخب انسانی مصنفین کے پس منظر، خیالات، جذبات اور ارادوں کو استعمال کیا تاکہ وہ کتابیں لکھیں جو شریعت کا حصہ بنیں۔ اس لیے جب ہم عہدِ نامہِ قدیم پڑھتے ہیں تو ہمیں اس انسانی پہلو پر بھی توجہ دینی چاہیے۔
اس پہلو کو ہم دو طریقوں سے دیکھ سکتے ہیں:
· ایک طرف، ہمیں کچھ خدشات سے آگاہ رہنا چاہیے۔
· دوسری طرف، ہمیں اس طریقے کے کئی فوائد بھی نظر آتے ہیں۔
پہلے خدشات  پر غور کریں۔ اگر ہم مصنفین کے بارے میں بہت زیادہ قیاس آرائی کریں تو یہ خطرناک ہو سکتا ہے۔ ماضی میں کئی مفسرین نے مصنفین پر اس طرح توجہ دی کہ وہ نفسیاتی اور سماجی اندازوں کے جال میں پھنس گئے۔ انہوں نے یہ فرض کر لیا کہ وہ مصنف کی درست شناخت، اُس کے حالات اور اُس کے الہٰیاتی ارادوں کو جانتے ہیں۔ لیکن اگر ہم اپنی معلومات سے آگے بڑھ جائیں تو ہماری تشریحات محض قیاس آرائی پر مبنی ہو جائیں گی۔ اس طرح کی زیادتی کو "ارادتی مغالطہ" (intentional fallacy) کہا جاتا ہے، یعنی مصنف کے ارادوں میں ہمارے اندازوں کو ضرورت سے زیادہ اہمیت دینا۔
اب فوائد پر غور کریں۔ اگرچہ ہم مصنفین کے بارے میں اتنا نہیں جانتے جتنا ہم جاننا چا  ہیں، پھر بھی ہم بہت سی باتیں سمجھ سکتے ہیں جو اُن کی تحریروں کو سمجھنے میں مدد دیتی ہیں۔ ہم اُن کی شناخت، اُن کے حالات اور اُن کے بنیادی الہٰیاتی مقاصد کے بارے میں عمومی معلومات حاصل کر سکتے ہیں۔
کسی بائبلی کتاب کے مصنف کے بارے میں معلومات ہمیں اُس کتاب کے معنی سمجھنے میں بہت مدد دیتی ہیں۔ کیونکہ روح القدس نے انسانی مصنفین کی شخصیت اور اُن کے تجربات کے پس منظر کو استعمال کیا تاکہ خدا کا بے خطا کلام پہنچایا جا سکے۔ جب ہم یہ سمجھتے ہیں کہ خدا نے کس طرح ایک انسانی مصنف کو تیار کیا تاکہ وہ اُس کے وسیلہ کلام کرے، تو یہ ہماری سمجھ کو مزید گہرا کر دیتا ہے۔ مثال کے طور پر، زبور 51 کو دیکھیں۔ یہ داؤد کا زبور ہے، اُس کی توبہ کا اعتراف، جب اُس نے اپنے وفادار سپاہی اُوریاہ کے ساتھ ظلم کیا اور بَت سبع کو لے لیا۔ یہ زبور اُس وقت زندہ ہو جاتا ہے جب ہم اسے ایک بادشاہ کے اعتراف کے طور پر دیکھتے ہیں، جو خدا کے لئے  دل  رکھنے والا  آدمی تھا، لیکن جس نے سخت گناہ کیا اور پھر خدا میں معافی پائی۔
— ڈاکٹر ڈینس ای۔ جانسن
 
اب اس بات کو مزید واضح کرنے کے لیے دو اہم مصنفین پر غور کریں: 1 اور 2 سلاطین کے مصنف، اور 1 اور 2 تواریخ کے مصنف۔ ہمیں یہ معلوم نہیں کہ یہ مصنفین کون تھے۔ ہم اُن کے نام نہیں جانتے، نہ ہی یہ کہ وہ کس دور میں لکھ رہے تھے۔ ہم اُن کی نفسیاتی رجحانات کے بارے میں بھی زیادہ نہیں جانتے۔ اس لیے اگر ہم ان باتوں پر بہت زیادہ انحصار کریں تو ہماری تشریحات محض قیاس آرائی پر مبنی ہو جائیں گی۔
لیکن ساتھ ہی، ہم ان دونوں مصنفین کے بارے میں قیمتی معلومات خود عہدِ نامہِ قدیم سے حاصل کر سکتے ہیں۔ مثال کے طور پر، ہمیں معلوم ہے کہ سلاطین کا مصنف اسرائیل کی جلاوطنی کے دوران لکھ رہا تھا۔ 2 سلاطین   25 : 27 – 30 کے آخری مناظر واضح کرتے ہیں کہ یہ کتاب 562 قبل مسیح کے بعد لکھی گئی، جب یہویاکین بابل کی قید سے رہا ہوا۔ لیکن مصنف نے کبھی 538 قبل مسیح کے اُس اہم فرمان کا ذکر نہیں کیا جو کورش نے دیا تھا اور جس نے یہودیوں کو وعدے کی زمین پر واپس جانے کی اجازت دی۔ اس لیے سلاطین کی کتاب تقریباً یقینی طور پر اسرائیل کی رہائی سے پہلے مکمل ہوئی۔
اس کے برعکس، تواریخ کا مصنف — جسے اکثر "تواریخ نویس" (Chronicler) کہا جاتا ہے — اسرائیل کی رہائی کے بعد لکھ رہا تھا۔ ہمیں یہ اس لیے معلوم ہے کیونکہ 1 تواریخ 9 میں اُن لوگوں کی فہرست ہے جو سرزمین پر واپس آئے۔ مزید یہ کہ اُس نے اپنی کتاب کا اختتام 2 تواریخ  36 : 22- 23 میں  شاہ خورس  کے فرمان کے ساتھ کیا۔
ہم یہ بھی جانتے ہیں کہ دونوں مصنفین اسرائیل کے تعلیم یافتہ طبقے سے تعلق رکھتے تھے۔ دونوں نے اُن  شاہی ریکارڈز کا حوالہ دیا، جو صرف اسرائیل کے رہنماؤں کے لیے دستیاب تھے۔ اور تواریخ نویس نے نبیوں کے  اقوال کے مجموعوں کا بھی حوالہ دیا جو بائبل میں شامل نہیں ہیں۔

مصنفین کے بارے میں یہ چند حقائق جاننا ہی ہمیں اُن کے عمومی الہٰیاتی مقاصد کے فرق کو سمجھنے میں مدد دیتا ہے۔ مختلف مفسرین نے درست طور پر نتیجہ نکالا ہے کہ سلاطین کے مصنف نے اس بات پر زور دیا کہ خدا نے اپنے لوگوں کو جلاوطنی میں بھیج کر انصاف کیا۔ اُس نے یہ بھی واضح کیا کہ اسرائیلیوں کو وعدے کی زمین پر واپس جانے سے پہلے توبہ کرنا ضروری ہے۔
اس کے برعکس، کئی مفسرین نے درست طور پر یہ  نتیجہ نکالا ہے کہ تواریخ کے مصنف نے اُن عملی اقدامات پر زور دیا جو اسرائیلیوں کو وعدے کی زمین پر واپس آنے کے بعد کرنے تھے۔ اُس نے یہ دکھایا کہ جب وہ اپنی قوم کو دوبارہ تعمیر کر رہے تھے تو تب  اگر وہ وفادار رہیں تو برکتیں ملیں گی، اور اگر وہ نافرمانی کریں تو لعنتیں آئیں گی ۔

 (
مصنف پر ذمہ داری  کے ساتھ توجہ دینے سے تحریر کی تشریح میں بہت مفید ہو سکتا ہے۔
سلاطین
تواریخ
)ہم ان مصنفین کے عقائد اور امیدوں کے بارے میں مزید بات کر سکتے ہیں، لیکن اصل نکتہ یہ ہے: ہمارے پاس اتنی معلومات موجود ہیں کہ ہم یہ تجزیہ کر سکیں کہ انہوں نے اپنے اصل قارئین  کو متاثر   کرنے کے لئے ادبی طریقوں کو کس طرح استعمال کیا   ۔ اور دوسرے بائبلی مصنفین کے بارے میں تو ہمارے پاس اور بھی زیادہ معلومات ہیں، اس لیے تشریحات میں مصنف پر توجہ دینا اکثر نہایت فائدہ مند ہوتا ہے۔
قارئین 
جیسے مصنفین پر غور کرنے میں خدشات  اور فوائد ہیں، ویسے ہی اصل قارئین پر غور کرنے میں بھی خدشات  اور فوائد ہیں۔ ایک طرف،  یہ خدشہ ہے کہ مفسرین قارئین کے بارے میں بہت زیادہ قیاس آرائی کریں۔ وہ اُن کی درست شناخت کا تصور کرتے ہیں، اُن کے حالات کی تفصیلات کو دیکھتے  ہیں، اُن کی نفسیاتی کیفیت کے بارے میں اندازے لگاتے ہیں، اور اُن کی خوبیوں  اور خامیوں کو بڑھا چڑھا کر بیان کرتے ہیں۔ اس طرح کی زیادتی کو "جذباتی مغالطہ" (affective fallacy) کہا جاتا ہے۔
جذباتی مغالطہ یہ ہے کہ ہم قارئین کی نفسیاتی یا جذباتی حالت کو اس طرح استعمال کریں کہ متن کے دوسرے پہلو نظرانداز ہو جائیں۔ مثال کے طور پر، اگر کوئی زبور جلاوطنی کے لوگوں کے لیے لکھا گیا ہے اور ہم اُس سے اپنی حالت کو جوڑ سکتے ہیں، تو اس کا مطلب یہ نہیں کہ جب ہم اُسی جذباتی حالت میں نہ ہوں  تووہ زبور ہم سے اُس وقت مخاطب نہیں ہوتا ۔ اس طرح کا مغالطہ ہمیں یہ سوچنے پر مجبور کر سکتا ہے کہ کلام صرف اُن اصل حالات کے لیے تھا اور آج ہم سے بات نہیں کرتا۔ دوسرا بڑا خطرہ یہ ہے کہ ہم اصل قارئین کی حالت کو اپنی حالت کے ساتھ ملا دیتے ہیں، اور اس طرح ہم متن میں وہ چیزیں پڑھ لیتے ہیں جو وہاں نہیں ہیں، یا اُن چیزوں کو نظرانداز کر دیتے ہیں جو وہاں موجود ہیں۔ آج کل یہ ایک عام مسئلہ ہے کیونکہ اکثر لوگ متن کو "قارئین پر مرکوز" انداز میں پڑھتے ہیں۔ لیکن ہمیں مصنف کو اُس کے ارادوں کے مطابق بولنے دینا چاہیے، اور متن کے الفاظ کو بھی اپنی اصل حالت میں سمجھنا چاہیے۔
— پاسٹر مائیکل جے۔ گلودو
لیکن دوسری طرف، اصل قارئین پر غور کرنے سے ہمیں کئی فوائد بھی حاصل ہوتے ہیں۔ ہمارے پاس اُن کے بارے میں کافی معلومات ہیں۔ ہم اکثر اُن  کے ملک اور شہر کے بارے میں جانتے ہیں، اور اُن بڑے واقعات کے بارے میں بھی جانتے ہیں جو اُنہوں نے دیکھے۔ ہم یہ بھی جانتے ہیں کہ جیسے ہر گروہ میں ہوتا ہے، کچھ لوگ خدا کے ساتھ وفادار تھے اور کچھ نہیں تھے۔
اس  بات کی روشنی میں، آئیے سلاطین اور تواریخ کے قارئین پر غور کریں۔ ہمیں معلوم ہے کہ سلاطین کے قارئین ابھی بھی جلاوطنی میں تھے۔ کتابِ سلاطین   سے یہ واضح ہوتا ہے کہ کچھ اصل قارئین کو اس بات پر  قائل کرنے کی ضرورت تھی کہ خدا نے اپنے لوگوں کو جلاوطنی میں بھیج کر انصاف کیا۔ اور کچھ کو یہ سمجھنے کی ضرورت تھی کہ وعدے کی سر  زمین پر واپس جانے سے پہلے توبہ ضروری ہے۔
اس کے برعکس، تواریخ کا مصنف اُن قارئین کے لیے لکھ رہا تھا جو وعدے کی زمین پر واپس آ چکے تھے۔ عزرا، نحمیاہ اور حجّی کی کتابیں واضح کرتی ہیں کہ واپس آنے والوں میں سے کئی خدا کے ساتھ وفادار نہ رہے۔ اس لیے اُنہیں اسرائیل میں خدا کی بادشاہی کو دوبارہ تعمیر کرنے میں اپنی وفاداری کو بڑھانے کی ضرورت تھی۔ صرف یہ چند حقائق جاننا ہی ہمیں ان کتابوں کے ادبی خاکوں کو سمجھنے میں بہت مدد دیتا ہے۔
  خدا نے ایک خاص مقام پر  اور خاص وقت میں اپنے آپ کو ایک اصل قارئین پر ظاہر کیا  ۔ یہی بائبل کی حیرت انگیز بات ہے۔ یہ محض اوپر سے نازل کئے گئے احکام کا مجموعہ نہیں ہے۔ خدا نے خاص لوگوں سے خاص حالات میں بات کی۔ جب ہم یہ جانتے ہیں کہ وہ لوگ خدا سے کیا سن رہے تھے اور کیا حاصل کر رہے تھے، تو یہ ہمیں اپنی سمجھ کی حدود و قیود  جاننے میں مدد دیتا ہے۔ اگر میں بائبل کو اس طرح سمجھ رہا ہوں جو اصل قارئین کی سمجھ سے بالکل مختلف ہے، توضرور  کچھ غلط ہے۔ یقیناً میرا اپنا پس منظر فرق ڈالے گا، لیکن میرا پس منظر اُن کے پس منظر کی روشنی میں سمجھا جانا چاہیے، اور تب ہی میں جان سکوں گا کہ تشریح کی ممکنہ حدود کیا ہیں۔ 
— ڈاکٹر جان اوسوالٹ
اب جبکہ ہم نے دیکھا کہ ادبی تجزیہ کس طرح مصنف اور اصل قارئین پر توجہ دیتا ہے،  تو ہمیں اب عہد نامہ ِقدیم  کے تجزیئے کے تیسرے اور سب سے بنیادی نُکتے  کی طرف جانا چاہیے — یعنی خود دستاویز یا تحریر۔
دستاویز(تحریر)
عہدِ نامہِ قدیم کی شریعت کی  تحاریر ادبی تجزیے کا بنیادی مرکز ہیں، کیونکہ یہ خدا کا مکمل اور مستند کلام ہیں۔ اس لیے ہمیں خاص طور پر اس بات پر توجہ دینی چاہیے کہ متن پر توجہ دینے کے کیاخدشات  اور کیا فوائد ہیں۔
ایک طرف، صرف تحریر پر توجہ دینے میں  ایک خطرہ ہے۔ بدقسمتی سے، پچھلی چند دہائیوں میں کچھ مفسرین نے یہ زور دیا ہے کہ صرف کلام کے الفاظ ہی تشریح کے لیے کافی ہیں۔ وہ مصنف اور قارئین پر غور کرنے سے پیدا ہونے والی غیر یقینی صورتحال سے بچنے کے لیے کہتے ہیں کہ ہمیں مصنف اور قارئین کو کم اہمیت دینی چاہیے۔ لیکن حقیقت میں یہ درست طریقہ  نہیں ہے۔ ایک ہی متن، چاہے بائبلی ہو یا غیر بائبلی، بالکل مختلف معنی رکھ سکتا ہے اور اس کا انحصار   اس پر ہے کہ کس نے لکھا اور کس کے لیے لکھا  ۔ جب مفسرین صرف متن پر توجہ دیتے ہیں اور مصنف اور اصل قارئین کو نظرانداز کرتے ہیں، تو وہ ایک مغالطے میں پڑ جاتے ہیں جسے ہم "گرافک مغالطہ" (graphic fallacy) کہہ سکتے ہیں، یعنی متن پر ضرورت سے زیادہ انحصار کرنا۔
  گرافک مغالطہ یہ ہے کہ ہم سمجھتے ہیں کہ صرف الفاظ ہی معنی رکھتے ہیں اور وہی سب کچھ ہیں۔ یہ بات بظاہر اچھی لگتی ہے، خاص طور پر اگر آپ کلام کو بلند مقام دیتے ہیں اور یقین رکھتے ہیں کہ یہ الفاظ الہام  سے لکھے گئےہیں۔ لیکن اس سوچ میں مصنف اور قارئین کو یکسر  خارج کر دیا جاتا ہے۔ تحریرکا مطلب صرف الفاظ میں نہیں بلکہ مصنف کے ارادے اور وہ لوگ بھی ہیں جن کے لیے یہ لکھا گیا۔ اگرچہ ہم ہمیشہ مصنف اور قارئین کے بارے میں اتنا نہیں جانتے جتنا ہم چاہتے ہیں، لیکن کلام کی کاملیت ہمیں یقین دلاتی ہے کہ خدا نے ہمیں اتنی معلومات دی ہیں کہ ہم متن کو درستگی اور خلوص کے ساتھ سمجھ سکیں۔ اس لیے معنی سمجھنے  کے لیے مصنف، متن اور قارئین تینوں بنیادی اجزاء ہیں۔ 
— پاسٹر مائیکل جے۔ گلودو
دوسری طرف،  ہم متن کے بارے میں جتنا زیادہ   جان سکیں، اُس کے کئی فوائد ہیں۔ الفاظ، گرامر، محاورے، جملوں کی ساخت، خاکہ، ادبی سیاق، صنف وغیرہ، سب ہمیں اصل معنی اور آج کے زمانے میں اس کے اطلاق  کو سمجھنے میں بہت مدد دیتے ہیں۔ اس لیے کسی حصے کی ان خصوصیات کو سمجھنا کلام کی درست تشریح کے لیے نہایت ضروری ہے۔ ہم کلام کی ذمہ دارانہ تشریح اُس وقت تک نہیں کر سکتے جب تک ہم ان دستاویزات کی خاص خصوصیات پر گہری توجہ نہ دیں۔
لیکن سب سے زیادہ فائدہ ہمیں اُس وقت ملتا ہے جب ہم ہر حصے کو مصنف اور اصل قارئین کے تناظر میں دیکھتے ہیں۔ اس کی وضاحت کے لیے آئیے منسّی کی بادشاہی پر غور کریں، جو 2 تواریخ   33 : 1 – 20 میں بیان ہوئی ہے۔ جب ہم اس حصے کا مطالعہ کرتے ہیں تو ہمیں ایک فائدہ یہ ہوتا ہے  کہ منسّی کی بادشاہی کا ایک متوازی بیان 2 سلاطین    21 : 1 – 18  میں بھی موجود ہے۔ تواریخ کے مصنف نے اپنی کتاب کو اس طرح ترتیب دیا کہ اُس نے 2 سلاطین 21 سے کچھ حصے نقل کیے، کچھ بدلے، کچھ چھوڑ دیے اور کچھ نئے عناصر شامل کیے، تاکہ وہ اپنے قارئین کے لیے اپنے مقصد کو پورا کر سکے۔
اب آئیے پہلے 2 سلاطین 21   کو دیکھیں تاکہ یہ سمجھ سکیں کہ تواریخ کے مصنف نے متن کو کس طرح اپنے قارئین کے لیے ڈھالا۔
2 سلاطین 21 پانچ متوازن حصوں میں تقسیم ہوتا ہے:
· پہلا حصہ ، آیت 1 — منسّی کی بادشاہی کا آغاز؛
· دوسرا حصہ ، آیات 2-9 — منسّی کا بت پرستی کا گناہ؛
· تیسرا حصہ ، آیات 10-15 —  نبیوں کی معرفت  مذمت جو منسّی کو ملی؛
· چوتھا حصہ  ، آیت 16 — منسّی کے مزید گناہ، یعنی ظلم اور خونریزی؛
· پانچواں حصہ  ، آیات 17-18 — منسّی کی بادشاہی کا اختتام۔
جیسا کہ یہ خاکہ ظاہر کرتا ہے، 2 سلاطین 21 میں منسّی کو ابتدا سے آخر تک بدکار کے طور پر پیش کیا گیا ہے۔ اُس کا تعارف ایک بڑے گنہگار کے طور پرکرایا گیا۔ کہانی کے دوسرے حصے میں بتایا گیا کہ اُس نے ہیکل کو بتوں سے ناپاک کیا اور قوم کو کنعانیوں سے بھی زیادہ بدی کرنے پر مجبور کیا۔ تیسرے حصے میں نبیوں کی طرف سے منسّی کی  سخت مذمت بیان کی گئی۔ ان نبوتوں کے مطابق، منسّی کے گناہوں کا نتیجہ یروشلم کی تباہی اور قوم کی جلاوطنی تھا۔ چوتھے حصے میں مزید بتایا گیا کہ منسّی نے یروشلم کی گلیوں کو بے گناہ خون سے بھر دیا۔ اور آخر میں بتایا گیا کہ منسّی مر گیا اور دفن ہوا۔
پورے 2 سلاطین 21 میں منسّی کی بادشاہی کا کوئی مثبت پہلو بیان نہیں کیا گیا۔ لیکن اب آئیے منسّی کی بادشاہی کے 2 سلاطین 21 میں موجود  اس ریکارڈ کا موازنہ   اُس متوازی بیان سے کریں  جو 2 تواریخ 33 میں ہے۔ تواریخ نویس نے 2 سلاطین 21 کی مخالفت نہیں کی، لیکن اپنے اصل قارئین کے لیے اُس نے ایک بالکل مختلف انداز اختیار کیا۔
2 تواریخ   33  بھی پانچ بڑے حصوں میں تقسیم ہوتا ہے:
· پہلا حصہ ، آیت 1 — منسّی کی بادشاہی کا آغاز، جو زیادہ تر براہِ راست 2 سلاطین سے نقل کیا گیا ہے؛
· دوسرا حصہ ، آیات 2-9 — منسّی کی بت پرستی کا ذکر، جو 2 سلاطین    21 : 1-9 سے صرف معمولی فرق کے ساتھ بیان ہوا ہے۔
اب تک تواریخ کا بیان سلاطین کے بیان سے بہت قریب ہے۔ دونوں ریکارڈز میں منسّی کو ایک سخت گنہگار کے طور پر پیش کیا گیا ہے۔ لیکن تیسرے، چوتھے اور پانچویں حصے میں 2 تواریخ 33 کا بیان 2 سلاطین سے بالکل مختلف ہے۔
· تیسرے حصے میں نبیوں کا وہ اعلان بالکل چھوڑ دیا گیا ہے جس میں کہا گیا تھا کہ یروشلم کے باشندے منسّی کے گناہوں کی وجہ سے جلاوطنی میں جائیں گے۔ اس کے بجائے، آیات 10-13 میں بتایا گیا کہ خود منسّی شخصی طور پر بابل میں جلاوطن ہوا۔ اور اس سے بھی بڑھ کر، یہ بیان کیا گیا کہ منسّی نے جلاوطنی میں اپنے گناہوں پر توبہ کی اور خدا سے معافی پائی۔
· چوتھے حصے میں، 2 سلاطین میں بیان کیے گئے منسّی کے ظلم کا ذکر کرنے کے بجائے، تواریخ نویس نے آیات 14-17 میں بتایا کہ منسّی یروشلم واپس آیا، شہر کو دوبارہ تعمیر کیا، اور ہیکل میں خدا کی درست عبادت بحال کی۔
· آخر میں، 2 تواریخ     33 : 18-20  میں منسّی کی بادشاہی کے اختتام کو مزید بڑھایا گیا ہے، اور اُس کی دعا اور توبہ کا ایک اور حوالہ شامل کیا گیا ہے۔
اب سوال یہ ہے: ہم کس طرح ان فرقوں کو   کیسے سمجھیں جو منسّی کی زندگی کے ریکارڈ میں 2 سلاطین اور 2 تواریخ کے درمیان پائے جاتے ہیں؟ یہ دونوں بیانات اتنے مختلف کیوں ہیں؟
مختصر طور پر، یہ فرق اس حقیقت سے سمجھا جا سکتا ہے کہ سلاطین اور تواریخ مختلف مصنفین نے اور مختلف قارئین کے لیے لکھی تھیں۔ ہر مصنف نے اپنی کتاب اس طرح ترتیب دی کہ وہ اپنے قارئین کی زندگیوں پر مخصوص انداز میں اثر ڈال سکے۔
سلاطین کے مصنف نے منسّی کی بادشاہی کا ایک جامع اور غیر جانبدارانہ ریکارڈ لکھنے کے لیے قلم نہیں اٹھایا۔ بلکہ اُس نے منسّی کے سخت گناہوں پر زور دیا تاکہ اپنی کتاب کے ایک بڑے موضوع کو واضح کرے: خدا نے انصاف کے ساتھ یروشلم کی  عدالت کی  اور اپنے لوگوں کو منسّی کے سبب جلاوطنی میں بھیج دیا۔
لیکن جیسا کہ ہم نے دیکھا، تواریخ نویس کی حالت بالکل مختلف تھی۔ اُس نے جلاوطنی کے بعد اپنی تاریخ لکھی تاکہ کمزور اور جدوجہد کرنے والی بحال شدہ برادری کو خدا کی وفادار خدمت میں آگے بڑھنے کی ترغیب دے۔ اسی وجہ سے تواریخ نویس نے منسّی کے بارے میں کچھ باتیں چھوڑ دیں اور کچھ نئی باتیں شامل کیں جو اُس کے مقصد کے مطابق تھیں۔ اُس نے منسّی کی زندگی کی وہ تفصیلات بیان کیں جو اُس کے اپنے اسرائیلی قارئین کی زندگیوں سے ملتی جلتی تھیں۔
· منسّی نے سخت گناہ کیے تھے، اور اُنہوں نے بھی ایسا ہی کیا تھا۔
· منسّی بابل میں جلاوطن ہوا تھا، اور وہ بھی جلاوطن ہوئے تھے۔
· منسّی نے توبہ کی اور معافی پائی، اور وہ بھی ایسا ہی کر سکتے تھے۔
· اور سب سے اہم بات یہ کہ جب منسّی وعدے کی زمین پر واپس آیا، اُس نے یروشلم کو دوبارہ تعمیر کیا اور ہیکل میں خدا کی مناسب طور پر عبادت بحال کی۔ یہی وہ چیلنج تھا جس کا سامنا تواریخ نویس کے قارئین کر رہے تھے۔
تواریخ نویس کا اصل نکتہ یہ تھا: اگر وہ بادشاہ جس نے یہوداہ کو جلاوطنی میں ڈالا تھا، واپس آ کر بادشاہی کو دوبارہ تعمیر اور بحال کر سکتا ہے، تو یقیناً اُس کے قارئین کو بھی ایسا ہی کرنا چاہیے۔
منسّی کی بادشاہی کے دونوں بیانات کے درمیان یہ موازنہ  ہمیں یہ دکھاتا ہے کہ عہدِ نامہِ قدیم کی کتابوں کو تصویروں یا ادبی خاکوں کے طور پر دیکھنا کیوں اتنا اہم ہے۔ اگرچہ عہدِ نامہِ قدیم میں ہمارے لیے دلچسپ موضوعات اور درست تاریخی ریکارڈ موجود ہیں، ہمیں یہ بھی یاد رکھنا چاہیےکہ بائبلی مصنفین نے اپنی کتابوں کے مواد اور ڈھانچے کو اس طرح ترتیب دیا کہ اُن کے اصل قارئین مخصوص طریقوں سے زندگی گزاریں۔
یہ ادبی طریقہ آج ہمارے لیے بھی عہدِ نامہِ قدیم کے کلام میں کئی نئی بصیرتیں کھول دیتا ہے۔
خُلاصہ

اس سبق میں ہم نے دیکھا کہ عہدِ نامہِ قدیم کی شریعت نے خدا کے لوگوں کی ضروریات کو اس طرح پورا کیا کہ اُن کے ایمان کو خدا کی بادشاہی اور اُس کے عہدوں کے بارے میں اُن حالات پر لاگو کیا جن کا وہ سامنا کر رہے تھے۔ عہدِ نامہِ قدیم کی کتابوں نے یہ کام کئی مختلف طریقوں سے کیا۔
جب ہم عہدِ نامہِ قدیم کی شریعت کو آئینے کے طور پر دیکھتے ہیں، تو ہمیں نظر آتا ہے کہ یہ کتابیں بے شمار موضوعات کو چھوتی ہیں جو ہمارے لیے اہم ہیں۔ جب ہم شریعت کو کھڑکی کے طور پر دیکھتے ہیں، تو ہمیں نظر آتا ہے کہ یہ کتابیں تاریخ کا  درست  زاویہ   ِنظر فراہم کرتی ہیں۔ اور جب ہم عہدِ نامہِ قدیم کی شریعت کو تصویروں یا ادبی خاکوں کے مجموعے کے طور پر دیکھتے ہیں، تو ہم یہ پ سمجھ جاتے ہیں کہ یہ کتابیں مختلف موضوعات اور تاریخی واقعات پر مخصوص زاویے اورنکتۂ نظر پیش کرتی ہیں۔
مسیح کے وفادار پیروکاروں کے طور پر ہمیں یہ سیکھنا چاہیے کہ عہدِ نامہِ قدیم کی کتابوں کو کس طرح دیکھنا ہے:
· بطور آئینہ، جو ہماری دلچسپیوں اور ضروریات  کے مطابق  ہے؛
· بطور کھڑکی، جو تاریخ میں خدا کے عظیم کاموںکو ظاہر کرتی ہے؛
· اور بطور ادبی خاکے، جو اُن مخصوص خدمت کے راستوں پر زور دیتے ہیں جن پر خدا کے لوگوں کا چلنا ضروری ہے۔
عہدِ نامہِ قدیم کی شریعت کی کتابیں سب سے پہلے اُن مختلف لوگوں کے لیے لکھی گئیں جو قدیم دنیا میں مختلف حالات  اور چیلنجوں کا سامنا کر رہے تھے۔ اور آج جب ہم اپنی زندگیوں میں ایسے ہی حالات  اور چیلنجوں کا سامنا کرتے ہیں، تو عہدِ نامہِ قدیم کی کتابیں ہمیں یہ بھی سکھاتی ہیں کہ ہمیں خدا کے عہدوں کے ساتھ کس طرح وفادار رہنا ہے، تاکہ ہم زمین پر خدا کی بادشاہی کو آگے بڑھا سکیں — جب  تک کہ مسیح جلال کے ساتھ واپس  نہ آ جائے۔





شریک مصنفین

ڈاکٹر رچرڈ ایل۔ پراٹ، جونیئر، (میزبان)  تھرڈ ملی نیئم منسٹریز کے شریک بانی اور صدر ہیں۔ وہ بیس سال سے زیادہ عرصے تک ریفارمڈ تھیولوجیکل سیمنری میں عہد نامہِ قدیم کے پروفیسر کے طور پر خدمات انجام دیتے رہے اور وہاں عہد نامہِ قدیم کے شعبے کے سربراہ بھی رہے۔
ڈاکٹر پراٹ ایک  سند یافتہ پادری ہیں اور دنیا بھر میں خوشخبری سنانے اور تعلیم دینے کے لئے  وسیع پیمانے پر سفر کرتے ہیں   ۔ انہوں نے اپنی تعلیم ویسٹ منسٹر تھیولوجیکل سیمنری سے شروع کی، پھر یونین تھیولوجیکل سیمنری سے ایم۔ڈِو (M.Div.) کی ڈگری حاصل کی، اور آخرکار ہارورڈ یونیورسٹی سے عہد نامہِ قدیم کے مطالعہ میں ڈاکٹریٹ (Th.D.) کی ڈگری حاصل کی۔
وہ NIV Spirit of the Reformation Study Bible کے جنرل ایڈیٹر ہیں اور New Living Translation کے مترجمین میں شامل ہیں۔ اس کے علاوہ، انہوں نے بے شمار مضامین اور کتابیں تحریر کی ہیں، جن میں شامل ہیں:
· Pray with Your Eyes Open
· Every Thought Captive
· Designed for Dignity
ڈاکٹر ڈیوڈ آر۔ باؤر، اسکول آف بائبلی تشریح (School of Biblical Interpretation) کے ڈین ہیں اور ایسبرے تھیولوجیکل سیمنری میں رالف والڈو بیسن پروفیسر آف انڈکٹو بائبلی اسٹڈیز ہیں۔
ڈاکٹر آشیش کرسپل، اوورسیز کونسل کے لیے ایشیا کے ریجنل ڈائریکٹر ہیں۔
پادری مائیکل جے۔ گلودو، ریفارمڈ تھیولوجیکل سیمنری (اورلینڈو، فلوریڈا) میں بائبلی مطالعات کے ایسوسی ایٹ پروفیسر ہیں۔
ڈاکٹر ڈینس ای۔ جانسن، ویسٹ منسٹر سیمنری کیلیفورنیا میں عملی الہٰیات کے پروفیسر ایمیریٹس ہیں۔
ڈاکٹر جم جارڈن، ٹریننگ لیڈرز انٹرنیشنل کے لیے ایک بین الاقوامی ٹرینر ہیں۔
پادری کیون لیبی، وِنٹر اسپرنگز، فلوریڈا میں ولو کریک چرچ کے سینیئر پاسٹر ہیں۔
ڈاکٹر جان اوسوالٹ، ایسبرے تھیولوجیکل سیمنری میں عہدِ نامہِ قدیم کے وزٹنگ ڈسٹنگوشڈ پروفیسر ہیں۔
ڈاکٹر کلے کوارٹرمین، 2019 میں ریٹائر ہونے تک ایونجیلیکل ریفارمڈ سیمنری آف یوکرین کے صدر تھے  ۔
ڈاکٹر اسٹیفن جے۔ ویلَم، دی سدرن بیپٹسٹ تھیولوجیکل سیمنری میں مسیحی الہٰیات کے پروفیسر ہیں۔
ابرہام – عہدِ نامہِ قدیم کا بزرگ، تارح کا بیٹا، اسرائیل کی قوم کا باپ، جس کے ساتھ خدا نے پیدائش 15 اور 17 میں عہد باندھا، بے شمار نسلوں اور ایک خاص  سر زمین کا وعدہ کیا۔
جذباتی مغالطہ (affective fallacy) – تشریحی غلطی، جس میں قارئین پر کلام کے کسی حصے کے   اثر کو ضرورت سے زیادہ اہمیت دی جاتی ہے۔
بائبلی الہٰیات (biblical theology) – الہٰیاتی غور و فکر، جو کلام میں بیان کردہ خدا کے اعمال کے تاریخی تجزیے سے اخذ کیا جاتا ہے۔
شریعت (canon) – مستند معیار؛ یہودی-مسیحی روایت میں کلام کے طور پر تسلیم شدہ دستاویزات کا خصوصی مجموعہ۔
عہد (covenant) – ایک  قانونی معاہدہ، جو دو افراد یا گروہوں کے درمیان، یا خدا اور انسان/قوم کے درمیان ہوتا ہے۔
فضل کا عہد (covenant of grace) – وہ عہد جو خدا نے انسانیت کے ساتھ گناہ میں گرنے کے بعد قائم کیا، جو مسیح میں خدا کی رحمت کے وسیلہ معافی اور نجات فراہم کرتا ہے۔
اعمال کا عہد (covenant of works) – وہ عہد جو خدا نے آدم کے ساتھ کیا، جس میں خدا کی بادشاہی کے مقاصد اور انسان کا کردار نمایاں کیا گیا۔
کورس (Cyrus) – فارسی بادشاہ (559-530 ق م) جس نے اسرائیلیوں کو وعدے کی زمین پر واپس جانے کا فرمان جاری کیا۔
داؤد (David) – اسرائیل کا دوسرا بادشاہ، جسے یہ وعدہ ملا کہ اُس کی نسل میں سے ایک تخت پر بیٹھے گا اور ہمیشہ حکمرانی کرے گا۔
دورانی (diachronic) – وقت کے ایک عرصے میں وقوع پذیر ہونا۔
دورانی ربط (diachronic trace) – وہ طریقے جن سے بائبلی واقعات وقت کے ساتھ ایک دوسرے سے جڑتے ہیں۔
عقیدہ (doctrine) – بائبلی تعلیمات کا ایک منظم خلاصہ اور وضاحت، کسی الہٰیاتی موضوع پر۔
تفسیر (exegesis) – یونانی لفظ سے ماخوذ، مطلب "باہر نکالا گیا"؛ کلام کے کسی حصے کی درست تشریح کرنے کا عمل۔
گیلیلیو (Galileo) –  ( 1564 – 1642 ) اطالوی ماہر فلکیات، فلسفی، سائنسدان اور ریاضی دان، جس نے جدید سائنس میں بے شمار خدمات انجام دیں اور زمین کو کائنات کا مرکز ماننے والے روایتی عقیدے کو چیلنج کیا۔
جالوت (Goliath) – عظیم فلستی جنگجو، جس نے اسرائیل کو مقابلے کی دعوت دی اور نوجوان داؤد کے ہاتھوں مارا گیا۔
گرامر-تاریخی طریقہ (grammatico-historical method) – تشریح کا طریقہ، جو کلام کو اُس کی اصل زبانوں اور اصل پس منظر میں جانچتا ہے۔
گرافک مغالطہ (graphic fallacy) – تشریحی غلطی، جس میں متن پر ضرورت سے زیادہ زور دیا جاتا ہے اور مصنف و قارئین کو نظرانداز کیا جاتا ہے۔
ہاجرہ (Hagar) – سارہ کی خادمہ، جس نے ابرہام کے ساتھ تعلق قائم کیا اور اسماعیل کو جنم دیا۔
تاریخی تجزیہ (historical analysis) – بائبلی تشریح کا طریقہ، جو کلام کو تاریخ کی کھڑکی کے طور پر دیکھتا ہے۔
ارادتی مغالطہ (intentional fallacy) – تشریحی غلطی، جس میں مصنف کے ارادوں پر ضرورت سے زیادہ انحصار کیا جاتا ہے اور متن و قارئین کو کم اہمیت دی جاتی ہے۔
اضحاق (Isaac) – ابرہام اور سارہ کا بیٹا؛ خدا کے عہد کے وعدوں کا وارث۔
اسماعیل (Ishmael) – ابرہام اور ہاجرہ کا بیٹا۔
یہویاکین (Jehoiachin) – (جوآخین، یکنیاہ، کونیاہ) یہویاقیم کا بیٹا، جو تین ماہ تک یہوداہ کا بادشاہ رہا اور پھر بابل کے سامنے ہتھیار ڈال دیے۔
افتاہ (Jephthah) – اسرائیل کا قاضی، جس نے عمونیوں کو شکست دی اور ایک نذر کی وجہ سے اپنی اکلوتی بیٹی کو قربان کیا۔
جوسفُس (Josephus) – (37 عیسوی – تقریباً 100 عیسوی) پہلی صدی کا یہودی مورخ، جس نے Antiquities لکھی۔
بادشاہ منسّی (King Manasseh) – یہوداہ کا بادشاہ، جس نے 55 سال حکومت کی؛ بدی اور بت پرستی کے لیے مشہور، قوم کو گمراہ کیا؛ بابل میں جلاوطن ہوا اور بعد میں توبہ کی۔
ادبی تجزیہ (literary analysis) – بائبلی تشریح کا طریقہ، جو کلام کو ادبی خاکہ سمجھتا ہے، تاکہ قارئین پر مخصوص اثر ڈالے۔
قومی عہد (national covenant) – وہ عہد جو کسی فرد کے ساتھ کیا گیا، جو اسرائیل کی قوم کی نمائندگی کرتا تھا (ابرہام، موسیٰ، داؤد)۔
نیا عہد (new covenant) – مسیح میں تکمیل کا عہد؛ پہلی بار یرمیاہ 31:31 میں ذکر ہوا۔
نامیاتی الہام (organic inspiration) – الہام کا نظریہ، جس کے مطابق روح القدس نے انسانی مصنفین کی شخصیت، تجربات اور ارادوں کو استعمال کیا، تاکہ اُن کی تحریر کو مستند اور بے خطا طور پر رہنمائی دے۔
ثبوتی متن (proof text) – کلام کا مخصوص حوالہ، جو کسی عقیدے کو ثابت کرنے کے لیے استعمال ہوتا ہے۔
سمسون (Samson) – اسرائیل کا قاضی، جو غیر معمولی قوت کے لیے مشہور تھا؛ دلِلہ کے دھوکے میں آ کر اپنی قوت کا راز بتایا؛ آخرکار ایک بت پرست ہیکل کو گرا کر خود اور 3000 فلستیوں کو مارا۔
سارہ (Sarah) – ابرہام کی بیوی، پہلے نام "سارَی" تھا؛ بڑھاپے میں اضحاق کو جنم دیا۔
سبعینی ترجمہ (Septuagint) – عہدِ نامہِ قدیم کا یونانی ترجمہ۔
ستفنس (Stephen) – یروشلم کی ابتدائی کلیسیا کا ایک خادم، جو ایمان اور روح القدس سے معمور تھا؛ پہلا مسیحی شہید سمجھا جاتا ہے (اعمال 6-7)۔
ہم زمانی (synchronic) – ایک ہی وقت میں وقوع پذیر ہونا۔
ہم زمانی جھلک (synchronic snapshot) – ایک مقررہ وقت پر توجہ دینا، تاکہ اُس عرصے میں خدا کے اعمال اور کلام کا خلاصہ کیا جا سکے۔
نظامی الہٰیات (systematic theology) – الہٰیاتی شعبہ، جو مسیحی عقائد کو عقلی اور منظم انداز میں پیش کرتا ہے۔
تناخ (Tanakh) – عبرانی بائبل کا مخفف، جو "شریعت" (T)، "نبی" (N)، اور "کتب" (K) کے پہلے حروف سے بنا ہے۔
موضوعاتی تجزیہ (thematic analysis) – بائبلی تشریح کا طریقہ، جو کلام کو آئینہ سمجھتا ہے، جو قارئین کی دلچسپیوں اور سوالات کو منعکس کرتا ہے۔
توریت (Torah) – یہودیت میں موسیٰ کو دی گئی شریعت، عہدِ نامہِ قدیم کی پہلی پانچ کتابیں (پینٹاٹیوک)۔
عالمگیر عہد (universal covenant) – وہ عہد جو کسی فرد کے ساتھ کیا گیا، جو پوری انسانیت کی نمائندگی کرتا تھا (آدم اور نوح)۔
گیرہارڈس ووس (Vos, Geerhardus) – ( 1862 – 1949 ) الہٰیات دان، 39 سال تک پرنسٹن سیمنری میں بائبلی الہٰیات کے چیئر؛ بعض اوقات "اصلاحی بائبلی الہٰیات کا باپ" کہا جاتا ہے۔
ویسٹ منسٹر اعترافِ ایمان (Westminster Confession of Faith) – ایک بین المذاہب عقائدی  خلاصہ، جو ویسٹ منسٹر اسمبلی آف ڈیوائنز نے تیار کیا اور 1647 میں شائع کیا۔

